
Аилацәажәара 

dd Аԥсны иҟоу Урыстәыла Ацҳа-
ражәҳәарҭахь ҵыхәаԥҵәарада абарҭ 
амшқәа рзы анеира иаҿын ауаа. 

Урҭ хәажәкырамза 22 ахәылбыҽха, 
аконцерттә зал «Крокус Сити Холл» 
иҟалаз атеррористә акт аҿы иҭахаз 
ргәалашәара иазкны   адиплома-
тиатә хаҭарнакра аҿаԥхьа ашәҭқәа 
шьҭарҵон, ацәашьқәа адыркуан.

 Иҟалаз арыцҳара ргәы ишалсыз 
аарԥшразы арахь иааит ақалақь ауааԥ-
сыра рнаҩс, ауаажәларратә усзуҩцәа, 
аҳәынҭқарратә маҵурауаа.  Иқәгылоз 
зегьы Урыстәыла ажәлар, иҭахаз ры-

уацәеи рҭынхацәеи рхьааи ргәырҩеи 
шрыцеиҩыршо,  агәымбылџьбаратә 
акт ӷәӷәала ишақәыӡбо, Аԥсны есым-
ша адгылареи ацхыраареи ишазхиоу 
азгәарҭон.  

Аԥсны иҟоу Урыстәыла ацҳа-
ражәҳәаҩ Михаил Шургалин еизаз 
зегьы иаадырԥшыз агәцаракразы иҭа-
буп ҳәа реиҳәеит.

 «Ари, аиашазы, даараӡа рыцҳа-
ра дууп. Аҳәынҭқарра Ахада, Жәлар 
Реизара-Апарламент Аиҳабы, Аԥы-
за-министр уҳәа егьырҭ Аԥсны анапх-
гаҩцәагьы адышшыларақәа ҟарҵеит, 
урҭ зегьы ҳара Москваҟа идәықәаҳҵе-

ит. Абра еизаз иахьа иҭабуп ҳәа 
шәасҳәарц сҭахуп. Ҳаиашьаратә стра-
тегиатә еизыҟазаашьақәа ас еиԥш 
иҟоу ахҭысқәа раан еиҳагьы иӷәӷәа-
хоит. Идуӡӡаны иҭабуп ҳәа шәасҳәо-
ит абасала адгылара ахьаашәырԥшыз 
азы», -  иҳәеит иара. 

Аԥсны Ауаажәларратә палата 
алахәыла Изольда Ҳагба агәра ганы 
дыҟоуп, ари ирыцҳашьарадоу, игәым-
былџьбароу ацәгьоурақәа хымԥада 
ишаартхо, уи еиҿызкаази иназыгӡази 
иахәҭоу ақәнага ишақәыршәахо. 

Аԥсны адәныҟатәи аусқәа рми-
нистр ихаҭыԥуаҩ Одиссеи Бигәаа ари 
илахьеиқәҵагоу атрагедиатә амш аҽ-
ны Аԥсны Урыстәыла ажәлар ргырҩа 
шрыцеиҩнашо  инаҵшьны иазгәеиҭеит.  

«Ҳара иахьа акала иузмыриашо, 
еилкаашьа змам, аҭынч уааԥсыра 
рнырҵәара иазкыз ари атеракт ҳаид-
накылеит. Ас еиԥш агәымбылџьбаратә 
ус хәымгақәа ӷәӷәала рҿагыларазы 
ааԥхьара ҟаҳҵоит. Иахьа Аԥсны жәлар 
Урыстәылатәи Афедерациа анапхга-
реи иҭахаз рҭаацәеи ирыдышшыло-
ит. Аԥсны Урыстәыла ажәлар есымша 
рааигәара иҟазаауеит», -  иҳәеит иара. 

Аԥсны Ауаажәларратә палата 
амаӡаныҟәгаҩ Гәыли Кьычба агәра 
ганы дыҟоуп, ари ацәгьоура ҟазҵаз 
зегьы иақәнагоу ахьырхәра ишақәыр-
шәахо. 

Аԥсны иҟоу Урыстәылатәи 
аџьынџьуаа Ркоординациатә еидгыла 
ахантәаҩы Олег Иурченко зегьы ари 
иуадаҩу аамҭазы ахшыҩзышьҭреи 
агәҽанызаареи аадырԥшларц азы 
ааԥхьара ҟаиҵеит. 

«Ҳара ҳазҿу ииашоу усуп, зегьы 
акоуп аиааира ҳгоит. Дарбанызаалак 
ари иԥшьоу аус илагала алеиҵароуп. 
Иҭахаз зегьы џьанаҭ гыларҭас ироуа-
аит, ахәрақәа зауз иаарласны ргәы 
бзиаханы ршьапы иқәгылааит», -  иаз-
гәеиҭеит иара.

Зегьы иаҳзеиԥшу 
агәырҩа

Аԥсны Аҳәынҭқарра Ахада Аслан 
Бжьаниа «Крокус Сити Холл" аҟны 
иҟалаз атеракт иахҟьаны ауаа рҭа-
хара инамаданы, В.В. Путин ихьӡала 
адышшылара ҟаиҵеит.  

 Адышшылараҟны иазгәаҭоуп:
   «Гәалсра дула иҳадаҳкылеит 

Москва амҵан иҟалаз агыгшәыгратә 
теракт иахҟьаны  хара змамыз ауаа 
рҭахара.

 Гәӷәала ҳақәыӡбоит ацәгьоуцәа 
иргәаӷьыз ахлымӡаах. Сара агәра зго-
ит ҳамчқәа еидкыланы ацәгьоура 
аҿагылара шҳалшо, ахара зду иры
хәҭоу ишақәыршәахо.  

Аԥсны жәлар Урыстәыла ажәлар 
рхьаа рыцеиҩыршоит, ирыцгәырҩоит. 
Атеракт аан ааха зауз рҭынхацәа ирзе-
иӷьаҳшьоит ачҳара. Ахәра зауз лассы 
– агәабзиара.  Ас еиԥш иҟоу ахҭысқәа 
аринахыс иҟаларым ҳәа ҳгәыӷуеит».  

* * * 
Аԥсны Аԥыза-министр Алеқсандр 

Анқәаб Урыстәылатәи Афедерациа 
Аиҳабыра Рхантәаҩы Михаил Мишу-
стин «Крокус Сити Холл» иҟалаз атер-
акт инамаданы дидышшылеит. 

Адышшыларатә цҳамҭаҿы, ахәҭа-
кахьала, иазгәаҭоуп: 

«Ҳаҭыр зқәу Михаил Владимир-иԥа, 

аконцерттә зал «Крокус Сити Хол» 
аҿы иҟалаз, шәҩыла акгьы зхара-
мыз аҭынч уааԥсыра рыԥсҭазаара 
ҿахызҵәаз атеррористтә акт азы иҳа-
уз ажәабжь хлымӡаах акыр ҳаршанхе-
ит.  Атерроризм – ахьырхәратә ҿҳәара 
змам, даараӡа ихьанҭоу цәгьоуроуп. 
Жәаҳәарада, ӷәӷәала ҳақәыӡбоит ари 
агәымбылџьбаратә акт. Агәра ҳгоит 
уи аиҿкааҩцәеи анагӡаҩцәеи хымԥа-
да ирыхәҭоу ақәнага ишақәыршәа-
хо. Аԥсны анапхгара иҭахаз зегьы ры-
уацәеи рҭынхацәеи ирыдышшылоит.  
Ааха зауз зегьы иаарласны ршьапы 
иқәгыларц рзеиӷьаҳшьоит. Урыстәыла 
ажәлар рхьаа рыцеиҩаҳшоит, есымша 
рааигәара ҳаҟоуп».

Урыстәыла  анапхгара ирыдышшылеит

Алахьеиқәҵара амш

Аԥсны Аҳәынҭқарра Ахада Аслан 
Бжьаниа Москва ақалақь, аконцер
ттә зал «Крокус Сити Холл» аҿы 
иҟалаз атеррористтә акт инамада-
ны,  хәажәкыра 24 Аԥсны алахье-
иқәратә мшны ирылеиҳәеит. Абри 
атәы аанацҳаит Аҳәынҭқарра Аха-
да ипресс-маҵзура. 

Ари аҽны атәыла ахи-аҵыхәеи 
аҳәынҭқарратә бираҟқәа лашьҭын. 

Иацгьы иахьагьы Аԥсны иҟоу 
Урыстәыла Ацҳаражәҳәарҭахь ауаа 
анеира иаҿуп. Урҭ атеракт аҿы иҭа-
хаз ауаа ргәалашәара азы ашәҭқәа 
наргоит, ацәашьқәа адыркуеит.   

Адипломатиатә хаҭарна-
краҿы иаартуп «Адышшыларақәа 
рышәҟәы». 

Урыстәыла Аусеилыргаратә 
комитет адыррақәа рыла, иҟалаз 
атеракт аҿы 137-ҩык ҭахеит, Афеде-
ралтә Шәарҭадара Амаҵзура адыр-
рақәа рыла 180- ҩык инареиҳаны 
ааха роуит. 

Хәажәкырамза 22 ахәылбыҽха, 
гәыԥҩык бџьарла еибыҭаз ауаа 
Москва ақалақь, убри аамҭазы 
агәыԥ  «Пикник» аконцерт алага-
раны иахьыҟаз аконцерттә зал ду  
«Крокус Сити Холл» иақәлеит.

Урыстәыла Ацҳаражәҳәарҭаҿы
Ахәылбыҽха атеракт аҿы иҭа-

хаз ргәаладыршәарц хәажәкы-
ра 23 рзы Аԥсны иҟоу Урыстәы-
ла Ацҳаражәҳәарҭахь инеит Аԥсны 
Аҳәынҭқарра Ахада Ихаҭыԥуаҩ Бадра 
Гәынба, Аҳәынҭқарра Ахада Иусбарҭа 
анапхгаҩы Абесалом Кәарҷиа, атәыла 
анапхгара алахәылацәа, аҳҭны-қалақь 
ахада Беслан Ешба, ашколхәыҷқәа, 
астудентцәа.

Ацҳаражәҳәарҭа аҿы «Адышшы-
ларақәа рышәҟәы» аадыртит. Уаҟа 
анҵамҭақәа ҟарҵеит  Аҳәынҭқар-
ра Ахада Ихаҭыԥуаҩ Бадра Гәынба, 
Аҳәынҭқарра Ахада Иусбарҭа анапх-
гаҩы  Абесалом Кәарҷиа, Аԥыза-ми-
нистр актәи ихаҭыԥуаҩ, аенергетикеи 
атранспорти рминистр Џьансыхә Нан-
ба, аҳҭны-қалақь Ахадара аиҳабы Бе-
слан Ешба.

Бадра Гәынба иуаҩрам, ишьа-
арҵәыроу атеррористә акт аҿы иҭахаз 
рыуацәеи рҭынхацәеи дрыдышшылеит. 

«Ари игәымбылџьбароу атер-
рористә акт ҳара зегьы ҳгәаҵанӡа 
инеиз хьааны иҟалеит. Иҭахаз џьа-

наҭ гыларҭас ироуааит. Ахәрақәа зауз 
зегьы иаарласны ршьапы иқәгылартә 
еиԥш аҭагылазаашьақәа ҟалааит.  Ҳа-
ра агәра ҳгоит аиашара аиааира ша-
го, ари ацәгьоура хьанҭа еиҿызкаази  
иназыгӡази зегьы ирыхәҭоу ақәнага 
ишақәыршәахо», -  иҳәеит иара.   

Бадра Гәынба, Аԥсни Урыстәы-
леи рыжәларқәа ахаангьы ирзеиԥшу 
ашәарҭарақәа рҿаԥхьа аидгыла-
реи аицхыраареи аадырԥшуан ҳәа 
инаҵшьны иазгәеиҭеит. 

«Иахьа ҳара ҳаиашьаратә Уры-
стәыла ажәлар ргәырҩеи рхьааи ры-
цеиҩаҳшоит», -  иҳәеит Аҳәынҭқарра 
Ахада Ихаҭыԥуаҩ. 

Ҽынла Ацҳаражәҳәарҭа даҭааит 
Аԥсны Жәлар Реизара-Апарламент 
Аиҳабы Лаша Ашәба. Уи атеррористә 
акт иахҟьаны иҭахаз ргәалашәара азы 
ашәҭқәа шьҭеиҵеит, анаҩс «Адышшы-
ларақәа рышәҟәы» аҿы анҵамҭа 
аанижьит.  Лаша Ашәба Урыстәыла 
ажәлар иҟалаз арыцҳара азы дры-
дышшылеит, рхьаа шрыцеиҩишо аз-
гәеиҭеит. 

dd Иҷыдоу апрограммақәеи апроек-
тқәеи Русбарҭа анапхгаҩы Антон Мель-
ников напхгара зиҭо Урыстәылатәи 
Афедерациа аекономикатә ҿиара Ами-
нистрра ахаҭарнакцәа ргәыԥ Аԥсны 
иаҭааит, – адырра ҟанаҵоит Урыстәы-
латәи Афедерациа аекономикатә ҿиара 
Аминистрра аофициалтә саит. 

Урыстәылатәи аделегациа шьа
ҭанкылатәи аргыларақәа ахьымҩаԥы-
суа аобиектқәа ирҭааны аусурақәа 
рымҩаԥысшьа гәарҭеит, 2024 шықәсазы 
Урыстәылатәи абиуџьет аҟынтәи ԥарала 
еиқәдыршәо Аԥсны асоциал-економи-
катә ҿиара  аусхк аҿы Аԥсни-Урыстәы-
леи рпрограммақәа рынагӡара азхиара 
ахәшьара арҭеит. 

Ашықәс алагамҭазы Аԥсны асоци-
ал-економикатә ҿиара апрограммақәа 
рынагӡара азы аплан шьақәырӷәӷәан, 
хықәкыла апланқәеи урҭ рынагӡара 
ахыҵхырҭақәеи шьақәыргылан. 

«Хымԥада иазгәаҭатәуп, 2024 шықә-
сазы абиуџьеттә хыҵхырҭақәа рнаҩс, 
урҭ рымҽхак иаҟараны ареспублика 
аҿиара иалахуп аинвестициатә мал», -  
иазгәеиҭеит Урыстәылатәи Афедерациа 
аекономикатә ҿиара аминистр ихаҭыԥу-
аҩ Дмитри Вольвач.  Аусеицура иабзо-
ураны аганқәа Аԥсны аҳаиреимадара 
аиҭашьақәыргыларазы аинвестициатә 
проект анагӡара иалагеит.  Апроект  иа-
лагалахо аинвестициақәа 12 млрд. мааҭ 
иеиҳахеит. Сынтәа зеиҭашьақәыргыла-
ра мҩаԥысуа аҳаирбаӷәаза «Аҟәа» аҿы 
Урыстәылантәи раԥхьатәи аԥышәатә ре-
ис ҳазыԥшуп.  

Урыстәыла 2022 – 2025 шш. Аԥс-
ны асоциал-економикатә ҿиаразы 

Аҳәынҭқарратә программа анагӡараҿы 
ацхыраара аҟаҵаразы аҭакԥхықәра  
ахахьы иагеит. 

Аҳәынҭқарратә программа анагӡара 
ҩышықәса рыла ареспублика аҿиараҿы 
ихадоу арбагақәа реизҳара шыҟоу уба-
ратәы иҟоуп: атәыла аекономика аҿиара 
арбага хада, даҽакала иуҳәозар, атәыла 
аҩныҵҟа шықәсык ала иҭрыжьуа атау-
арқәеи амаҵзурақәеи рзеиԥш еицҵа-
лыҵ  (ВВП) – 107,1% рыла (65,4 млрд 
мааҭ рҟынӡа), ахатәы хашәалахәқәа 
рышьҭыҵра –104,5 % рыла (9,8 млрд. 
мааҭ рҟынӡа), аекономика ала абжьа-
ратәи ауалафахәы ашьҭыҵра – 87,5% ры-
ла (21,7 нызықь мааҭ рҟынӡа), абиуџьет 
аҟынтәи ауалафахәы зауа руалафахәы 
абжьаратәи арбага  73,4%  рыла (27,9 
нызықь мааҭ рҟынӡа).

Аганқәа 2024 – 2025 шш. аамҭахәҭа 
иҭагӡаны Аԥсны Аҳәынҭқареи Уры-
стәылатәи Афедерациеи рзакәанԥҵа-
рақәа реишьашәалара апрограмма ае-
тап ҿыц шьақәдырӷәӷәеит. Уи анагӡара 
Аԥсны аганахьала аҩ-тәылак рыбжьа-
ра азеиԥш социалтәи аекономикатәи 
ҵакыра арӷәӷәара иазырхоу азинтә 
шәҟәынҵақәа шьаҭанкыла рыдкылара 
алнаршоит. «2024 шықәсазы ареспуб-
лика иаиуа афинанстә цхыраара азеиԥш 
мҽхакы  5,6 млрд. мааҭ рҟынӡа инаӡоит, -  
инаҵшьны иазгәеиҭеит Дмитри Вольвач. 

Вольвач иҟазаара иҭагӡаны Аԥсны 
Аԥыза-министри аусбарҭақәа рхаҭарнак-
цәеи алархәны Урыстәылеи Аԥсни рыб-
жьара асоциал-економикатә усеицура 
иадҳәалоу азҵаарақәа рзы аилатәара 
мҩаԥысит. Аганқәа  ирыбжьаҵаз анапх-
гарабжьаратәи аиқәшаҳаҭрақәа рына-
гӡара, ҳазҭоу ашықәс азы Аԥсны асоци-
ал-економикатә ҿиаразы аинвестициатә 
программа анагӡара азхиара, иара убас 
аекономика хадара злоу аусхкқәа Уры-
стәыла аганахьала адгылара аҭара уҳәа 
егьырҭ актуалра злоу азҵаарақәа иры-
лацәажәеит.  

 «Иахьатәи амш азы Урыстәылатәи 
агани Аԥснытәи агани русеицуразы 
иазԥхьагәаҭоу апланқәа анаҩс рынагӡа-
реи аҩганк ирзеиԥшу асоциал-економи-
катә ҵакыра арӷәӷәареи рзы иманшәа-
лоу аҭагылазаашьақәа зегьы аԥырҵеит», 
– иҳәеит иажәа хыркәшо Урыстәылатәи 
Афедерациа аекономикатә ҿиара ами-
нистр ихаҭыԥуаҩ  Дмитри Вольвач.

Аҿиареи аизҳареи 
рымҩала
Аԥсны – Урыстәыла

dd Ааигәа Аҧсны Жәлар  Реиза-
раҿы имҩаҧысит «Аиҳабыратә сааҭ» 
зыхьӡыз аилатәара. Аҧсны Жәлар Ре-
изара Аиҳабы Лаша Ашәба иҳәеит, 
абас еиҧш есымза Аҧсны Жәлар Ре-
изарахь ишаарыҧхьало еиуеиҧшым 
ахырхарҭақәа рыла аус зуа аминистр-
цәа. Урҭ гәаартылатәи аилацәажәа-
ра шымҩаҧыргало  ажурналистцәа 
алархәны. 

Раҧхьаӡатәи «Аиҳабыратә сааҭ» 
аилатәарахьы дааҧхьан Аҧсны аҵара 
аминистр Инал Габлиа, насгьы уи актәи 
ихаҭыҧуаҩ Ада Кәарҷелиа-ҧҳа. Аҵара-
дырра аминистр Инал Габлиа инарҭбаан 
дазааҭгылеит Аҧсны аҵаразы азакәан 
апроект, аҵара аконцепциа, ашколқәа рҟ-
ны ицәырҵуа апроблемақәа аҧсуа быз-
шәа адырҵаразы, аҵыхәтәантәи аамҭазы 
арҵаҩцәеи аҭаацәеи ироуз агәынамӡара 
алгебреи геометриеи амаҭәарқәа еилак-
ны аҧышәара аҭаразы, иара убас егьырҭ 
хра злу азҵаарақәагьы.

Инал Габлиа иажәахә далагаанӡа иҭа-
буп реиҳәеит ааҧхьара ахьирҭаз Аҧсны 
Жәлар Реизара аилатәархь. Анаҩс диа-
сит Аҧсны аҵара иазку азакәан апроект 
ашҟа. Уи есышықәса ишалацәажәогьы, 
макьана закәанҵас ахархәара аиуртә 
еиҧш ишрыдрымкылац. Иара иазгәе-
иҭеит аспециалистцәа алархәны агәыҧ 
еиҿкааны ишрымоу, урҭ ирымаз ажәала-
галақәа рхы иархәаны рус шыхдыркәшаз. 
Агәыҕра имоуп аҧхьаҟа аҵаратә процесс 
иамадоу азакәан апроект иахәаҧшны 
ирыдыркылап ҳәа.

Иазгәеиҭеит 2022 шықәсазы Аҧсны 
Жәлар Реизараҿы аҧхьатәи ааҧхьараҿы 
ишрыдкылаз аҵара азакәан. Анаҩс аҵа-

ра аминистррахь инашьҭын еиҭахәаҧш-
ны, алагалақәа ахьаҭаху аус адыруларц. 
Уи ашьҭахь, 2023 шықәсазы ицәырҵыз 
агәаанагарақәа рыла, аминистрра аила-
заараҿы аспециалистцәеи аҵарауа-
аи алархәны иаҧҵан аҵара азы даҽа 
закәанпроектк. Уи Аҧсны Жәлар Ре-
изарахь иаарышьҭхьеит. Уи агәаана-
гара имоуп ҳазҭо ашықәс иалагӡаны 
аҧхьатәи ааҧхьараҿы ирыдыркылаз 
аума, ма аҩбатәи авариант инарышьҭыз 
аума, ирыдыркылап ҳәа. Избанзар уи 
аҵаратә процесс аҟны даара ахархәа-
ра ду аиоуеит.

Иара дазааҭгылеит  еиуеиҧшым 
амаҭәарқәа рхаҭабзиара ашьҭыхра шаҭа-
ху, уи адагьы ишазхәыцуа арҵаҩцәа 
рквалификациа ашьҭыхра азҵаара. Иаз-
гәеиҭеит, уажәшьҭа хышықәса шҵуа 
имҩаҧыргоижьҭеи Жәларбжьаратәи 
аҧхынтәи-аӡынтәи ашкол «Ашықәс 
арҵаҩы». Уаҟа рҽаладырхәуеит Уры-
стәылантәи иаауа  «Ашықәс арҵаҩы» 
ҳәа ахьӡ зыхҵоу арҵаҩцәа,урҭ зегьы еи-
уеиҧшым амаҭәарқәа рырҵаҩцәа роуп.
Иара убас аинформатика аганахь алагьы 
иҟан  аспециалистцәа, урҭ ишымҩаҧыр-
газ уи ахырхарҭала амастер классқәа. 
Иара иҭабуп ҳәа реиҳәеит арҵаҩцәа, 
избанзар арҵаҩцәа апрактикаҿы ирбо, 
ашколқәа рҿы рхы иадырхәоит, иаарту 
аурокқәа мҩаҧыргоит.

Аҵаратә материал дазааҭгыло иҳәе-
ит, хышықәса рыҩныҵҟа аџьабаа шыр-
баз аспециалистцәа иҿыцу аматериал 
ахәыҷқәа рызнагаразы. Ҿырҧштәыс иаа-
игеит аҧсуа бызшәа арҵара. Раҧхьаӡакә-
ны иҭыжьын анбан аусуратә тетрадқәа 
ацҵаны. Уаҟа иарбоуп ахәыҷы ашкол ахь 
дцаанӡа аҩышьеи аҧхьашьеи злаиҵаша, 
уи зегьы еизакны  иахьӡуп «Аҟәыбҷа». Уи 
ахыхь иацзаауеит амультфильм. Ахәыҷы 
ахәыҷбаҳча  аҟынтәи, ашкол ахь дца-

анӡа еизакны иҟоу «Аҟәыбҷа» ихы иа-
ирхәар ҟалоит.

 Убри инамаданы ҧыҭҩык адепу-
татцәа иаадырҧшит агәынамӡара аҵа-
ра иазку азакәан апроект аҩбатәи ава-
риант дара рнапахьы ишымааиц азы. Уи 
рымбакәа еиҳа еиҕьу,  азакәан апроект 
иахәаҧштәу иаҧыхтәу рыздырӡом.

Аминистр  дазааҭгылеит иара убас 
Аҧсны аҵара аминистрра ахылаҧшра 
аҟны иҟоу Аҟәатәи актәи абжьаратә 
школ авараҿы игылоу, игәыгәҭажьны 
иҟоу ахәыҷбаҳча, ацхыраагӡатә школ 
алархырц шырҭаху аӡбахә.

Иара убас ашколқәа рҿы аҵара зҵо 
ахәыҷқәа рыдагьы, згәабзиара ҧкыу 
ахәыҷқәа иҷыданы азҿлымҳара шрыҭатәу. 
Урҭгьы ирбо иаҧхьартә, еиҭарҳәартә 
еиҧш аҭагылазаашьа шырзаҧҵатәу.

«Аиҳабыратә сааҭ» аҟны иазааҭгы-
лан, хыхь ишарбаз еиҧш алгебреи агео-
метриеи амаҭәарқәа еилаҵаны акны 
аҧышәара аҭиразы  аминистр Инал Га-
блиа иҭижьыз идҵа. Иазгәаҭатәуп, Аҧс-
ны Аҧыза-министр Алеқсандр Анқәаб 
иахь ишынашьҭыз  уи аԥыхразы аҳәа-
ра  аматематика ахырхарҭала аус зуа 
159-ҩык арҵаҩцәа рнапқәа аҵаҩны. 
Уи аамышьҭахь Аҧыза-министр идҵала 
иаҧыхын урҭ амаҭәарқәа акны аҧышәа-
ра аҭара. Уи шаҧыхызгьы, аилатәараҿы  
ари азҵаара аимак-аиҿак ахылҵит.

Аминистрраҿы раҧхьаҟа ргәы иҭоуп 
аҩбатәи аклассқәа рҟны ирымоу аурыс 
сааҭқәа рҟынтәи англыз бызшәа алага-
лара. Адепутатцәа ргәаанагарақәа рҿы 
ирҳәон, иарбан школзаалакгьы еицыр-
зеиҧшу аҵаратә программа ыҟазарц 
шахәҭоу.

 Аҧсны Жәлар Реизара Аиҳабы Лаша 
Ашәбеи адепутатцәеи ҭабуп ҳәа раҳәо, 
аҵара аминистр Инал Габлиеи уи ихаҭар-
накцәеи ирҳәеит, лассы-лассы  ирыз-
цәырҵуа иуадаҩу азҵаарақәа даргьы ад-
рыҧхьалаларц.

Аҧсны Жәлар Реизара аҟны 
Стелла Сақаниа

Иҧсҭазаара далҵит 
аҵарауаҩ ду

dd 96 шықәса дшырҭагылаз  иԥсҭа-
заара далҵит аҵарауаҩ ду, абыз-
шәаҭҵааҩы, афилологиатә ҭҵаа-
радыррақәа рдоктор, апрофессор, 
академик, «Ахьӡ-Аԥша» аорден 
I аҩаӡара занашьоу Шоҭа Ҟасҭе-
и-иԥа Арсҭаа.

 Шоҭа Арсҭаа Аԥсны аҭҵаарадыр-
рақәа Ракадемиа (1997 – 2013шш) 
актәи апрезидентс иҟаз, Аԥсны аҭҵа-
арадыррақәа Ракадемиа ахьтәы ме-
дал занашьоу раԥхьатәи ҵарауаҩын. 
Шоҭа Ҟасҭеи-иԥа Арсҭаа абызшәа-
дырҩы, аԥсуа бызшәа аграммати-
ка аспециалист, афилологиатә нау-
кақәа рдоктор  (1987ш.), апрофессор 
(1989ш.), Аԥсны аҭҵаарадыррақәа 
Ракадемиа алахәыла иаша, Аԥсны 
анаукақәа Ракадемиа апрезидент  
(1997ш.),  ареспублика иреиҳаӡоу 
ашкол  зҽаԥсазтәыз аусзуҩ  Шоҭа 
Арсҭаа диит Гәдоуҭа араион Оҭҳа-
ра ақыҭан, 1929 шықәса март 10 
азы. Иҵарадырратә мҩа ахы акуеит 
Қарҭтәи аҳәынҭқарратә университет 
аҟны. 1955 шықәсазы афилологиатә 
факультет Кавказтәи абызшәақәа 

рыҟәша даналга ашьҭахь, иҵара иа-
циҵоит Қырҭтәылатәи ССР аҭҵаа-
радыррақәа Ракадемиа иаҵанакуаз 
абызшәадырра Аинститут аспиранту-
раҿы. Акандидаттә диссертациа ихь-
чеит 1961 шықәсазы. 

1958 шықәса инаркны иахьа 
уажәраанӡа  аус  иуан Дырмит Гәлиа 
ихьӡ зху Аԥсуаҭҵааратә институт аҟ-
ны. Владислав Арӡынба инапынҵала 
1997 шықәсазы иаԥҵаз Аԥсны аҭҵа-
арадыррақәа Ракадемиа раԥхьатәи 
ахадас иҟаз Шоҭа Ҟасҭеи-иԥа Ар-
сҭаа иоуп. 

Ианашьоуп "Аџьа аветеран" ҳәа 
ахьӡ ҳаракы, иара убас Аԥснытәи 
ССР Иреиҳаӡоу Асовет Апрезидиум 
Аҳаҭыртә шәҟәы.

 Шоҭа Ҟасҭеи-иԥа ишәҟәы "Аԥсуа 
бызшәа аграмматика" азы  ианашьоуп 
Гьаргь Ӡиӡариа ихьӡ зху Аҳәынҭқар-
ратә премиа. Ш. Арсҭаа икьыԥхьхье-
ит 40 инареиҳаны аҭҵаарадырратә 
усумҭақәа, урҭ рхыԥхьаӡараҿы амо-
нографиақәагьы. Иара убас дравто-
руп аԥсуа ҵараиурҭақәа рзы иҭыжьу 
аԥсуа бызшәа арҵага шәҟәқәеи 
ацхыраагӡақәеи.

dd Агәабзиарахьчара аминистр 
Едуард Быҭәба Гәдоуҭатәи 
араионтә хәышәтәырҭаҿы 
анҭыҵтәи аилатәара мҩаԥи-
геит, – адырра ҟаҵоуп агәаб-
зиарахьчара Аминистрра ао-
фициалтә саит аҿы. Аилатәара 
ихы алаирхәит араион ахада 
инапынҵақәа назыгӡо Рауль Ло-
луа.   

Араионтә хәышәтәырҭа аҳа
қьым хада Ҳаџьараҭ Шамба 
ахәышәтәырҭаҿы иҟоу аҭагы-
лазаашьа атәы далацәажәеит, 
иҳәеит акомпиутертә томограф-
гьы шыбжьысыз атәы.  Араионтә 
хәышәтәырҭа хадаҿы зхыԥхьаӡа-
ра 40 нызқьҩык рҟынӡа инаӡо 
Гәдоуҭа араион ауааԥсыра ры-
мацара ракәӡам ирыдыркыло, 
ирыдыркылоит иара убас егьырҭ 
араионқәа рҟынтәигьы. Убри аҟ-
нытә ахәышәтәырҭаҿы акомпиу-

тертә томограф зда ихәарҭам ма-
руганы иҟоуп.  Агәабзиарахьчара 
аминистр Рауль Лолуа иеиҳәеит  
агәабзиарахьчара Аминистрреи 
Урыстәылатәи рколлегацәеи Аԥс-
нытәи аҳақьымцәа аԥхын ацхы-
раара рыҭаразы еицәажәаны 
ишыҟоу.

Едуард Быҭәба иара убас 
араионтә хәышәтәырҭа иҷыдоу 
атранспорт ала иаҭахо ацхыраара 
далацәажәеит. Акомпиутертә то-
мограф абжьысра акәзар, агәаб-
зиарахьчара Аминистр араион 
Ахадара аҟынтәи адгылара ҟалап 
ҳәа агәыӷра шимоу иҳәеит.   

Араион ахада инапынҵақәа 
назыгӡо Рауль Лолуа аминистр 
иҭабуп ҳәа иеиҳәеит амедусбарҭа 
иаиуа ацхыраара азы.   

Рауль Лолуа иазгәеиҭеит, 
аҭыԥантәи абиуџьет аҿы агәаб-
зиарахьчаразы ишазоужьу 100 
млн. мааҭ, атомографи егьырҭ аҭа-
храқәа рынагӡареи рзы иназы-
цҵоу аԥаратә малқәа роушьҭра 
азҵаара араионтә Еизара аде-
путатцәа алархәны алацәажәара 
аҭаххоит ҳәа азгәеиҭеит.

Анҭыҵтәи аилатәара

Ахәышәтәырҭа           
аҭагылазаашьа

Уа, зегь ириааиуа  ҳәа 
                       хаҵа дыҟаӡам,

Досу ианиашьа, иақәшәашьа                   
ихаҵашьоуп.

Уа иаҳхылаԥшуа, уара 
                              лахь сумҭан,
Сылахь иануҵаз сара 
                           сахьзавымсуа
				  

Таиф Аџьба

Зхы-зҿы лашаз, уамаӡак им-
цәажәоз, данаацәажәоз зажәақәа 
ахьышәахәа рылаԥхоз, зхы инар-
кны зшьапаҟынӡа иашала еибыҭаз, 
аиаша  иачычаз. Абзиара ҟаҵаны, 
нас иҟасҵаз жәбоу ҳәа зхы ӡырзым-
гоз, ацәгьареи агьангьашреи  иаарт-
ны ирҿагылоз. Уи аамҭазы ицәажәа-
раҿы ибжьы ҭымгакәа аамсҭашәара  
аҵаҵаны, аԥсуа хаҵа ишиҟазшьаз 
еиԥш, зажәа ҵары бызшәа хаала 
ихзыркәшоз… Згәыҭбаара аԥсуа 
поезиаҿы ахьыҵәцара хан зчаԥаз, 
зхатәы ҭыԥ ӷәӷәа  аанызкылаз, иахьа  
иҳалагылам Аџьба Таиф  Шьаа-
даҭ-иԥа. 

Аџьба Таиф Шьаадаҭ-иԥа диит 
хәажәкыра жәеиза 1939 шықәсазы 
Аҷандара ақыҭан, Гәдоуҭа араион. 
Иара иажәеинраала ссирқәа ҳаԥ-
суа поезиа амра ашәахәақәа ре-
иԥш ирхаԥхоит. Аҟыбаҩ ҷыда злаз 
апоет Д.И.Гәлиа ихьӡ зху апремиа 
ианашьан. Иԥсы ҭазҭгьы 85 шықә-
са ихыҵуан.

1985 ш. ашәҟәҭыжьырҭа «Ала-
шара» ахь редакторс  сиаргеит. Уи 
сыԥсҭазаараҿы насыԥ дуны исзыҟа-
леит. Усҟан ашәҟәҭыжьырҭа «Алаша-
ра» Аҟәа ақалақь агәҭа иҟан. Актәи 
аихагылаҿы иҟаз аредакторцәа ру-
адаҿы ҳаицтәан: Владимир Басариа, 
Таиф Аџьба, Заур Быҭәба, сара. Аусу-
ра саннарга, зегьы рхатәы ҭыԥқәа 
рыман. Владимири Таифи аԥенџьыр 
аганахь итәан. Заур ашәахь  даас-
кьаган. Усҟантәи аиҳабыра аусу-
ратә уадаҿы снаргеит. Сахьтәашаз 
сдырбеит. Даара ибзианы срыдыр-
кылеит. Исхашҭӡом, Таиф дызхатәаз 
истол даахыҵын: – Ари  аусуразы 
еиҳа иманшәалоуп, аҭаҵарҭақәагьы 
рацәаны иамоуп, – ҳәа наҳ́әаны, ис-
тол иҭаз зегьы ааҭиган, шәагаалеи 
ҭаҵарҭалеи узеигәырӷьаратә иҟа-
мыз астол ахь дниасит. 

Ашәҟәҭыжьырҭаҿы есшәахьа 
имҩаԥыргоз аизарақәеи аилатәа-
рақәеи, шамахамзар, иҽрыла-
ирхәӡомызт. Уи аамҭазы аредак-
циа ззиуаз ашәҟәқәа дрыдтәалан. 

Таиф ибжьы неиҵыхны, иаармчны 
дцәажәо аӡәгьы димбацызт. Еснагь 
ахаареи, агәыбылреи, аҭынчреи, 
ауаҩы изыӡырҩреи ихы-иҿы лаша 
рыцын. Уи шьҭрала иаауазар акәхап. 
Таиф дызхылҵызгьы, ирхылҵызгьы 
рышьи-рышьи  еиқәҵо, аӡәы игәы 
дамыргакәа бызшәа хаа зҿыҵуаз, 
ицәажәоз абиԥарақәоуп. Урҭ раб-
дуцәа ашәышықәсақәа ирыман 
иааргоз, пату зқәыз аҳаҭырбареи, 
апатуеиқәҵареи, хаала ацәажәа-
реи  Шьаадаҭ Аџьбеи ихи-ихшареи, 
ирышьҭанеиуа абиԥарақәеи наӡаӡа 
ирыцзаауеит.

Аџьба  Таиф  ашәҟәҭыжьырҭа 
«Алашарахь»  имҩахыҵуаз 
аҿар драбжьагаҩын. Дара рзы 
дымҩақәҵаҩын. Усҟан аҿар ражәе-
инраалақәа ркьыԥхьреи рҭыжьреи 
ус имариамызт. 

Исгәалашәоит, Делба Саида Ачба 
Алина длыцны лажәеинраалақәа ре-
изга аҭыжьразы арзаҳал аларгалеит. 
Ажәеинраалақәеи арзаҳали кьыԥхь-
ны иаанрыжьит. Ԥыҭрак ашьҭахь 
Делба  Саида ашәҟәҭыжьырҭахь да-
арыԥхьеит: – Аҭыжьразы  ашықәс 
аихшанҵаҿы  иаҳзаламгалаӡеит, – 
ҳәа лаҳәаны, иаанлыжьыз лажәе-
инраалақәа дырхынҳәит. Ҳара 
ҳахьтәаз ауадахь дылбааит. Уи аҽ-
ны еиԥш Саида дсымбацызт. Ауа-
даҿы аус зуаз зегьы ыҟан.  Лы-
лаӷырӡқәа хаҟәҟәала, даацәажәеит: 
– Изыҩуа сызҭмыжьуазар, иаласху-
зеи, изызыҩуазеи?!  Мамзар, сажәе-
инраалақәа рҿы апоезиа ыҟаму?! – 
лгәы ԥыжәжәо  дцәажәон. 

Таиф ҭынч даара акыраамҭа 
дҳацәажәон: – Арҿиараҿы амҩа 
ианыло аҿар ауадаҩрақәа рԥыло-
ит. Уи зегьы ҳахысит…  Уи бара ба-
иааиуеит, избанзар бпоезиа абжьы 
бзиа ахылҵуеит  ҳәа лаҳәаны, лгәы 
шьҭыхны, ақәҿиарақәа лзеиӷьашьа-
ны днаскьеигеит, аҵыхәтәан иан-
цақәа, абас даацәажәеит. – лгәы 
ахымшәароуп,  лхатәы поезиатә 
бжьы ласуп…  

Аџьба  Таиф 55 шықәса заҵәык 
роуп анцәа иаҭәеишьаз. Убарҭ 
ашықәсқәа ирҭеигӡеит ҳажәлар рзы 
ишедеврны  иаанижьыз ипоезиа 
зегьы.  Ашьха ҳаракы еиԥш, иажәе-
инраалақәа дрылубаауеит, ибжьы 
цқьаӡа ирылыҩуеит, уажәы-уашьҭан 
дааргәылҵны дааудгыларашашәа, 
уаԥхьа  даацәырҵуеит. Иеиҭа-
гамҭақәа, исалам шәҟәқәа, иажәаб-
жь  кьаҿқәа, иеибашьратә мшынҵа 
зегьы рҟны, цәаҳәа ҟаԥшьла ижәлар 
зҭагылаз ҩныҵҟала иахьиныру-
аз, иахьиқәыӷәӷәоз агәылсуеит. 
Дыҟамзар ҟалап аԥсуак, Таиф Аџь-
ба  иажәеинраалақәа ҿырҳәала  
иззымдыруа, измаҳац. Апоет лас-
сы-лассы аԥхьаҩ  агәырӷьареи агәе-

иҵыхреи змоу  ажәеинраалақәа 
дрылеигалоит, аамҭа гәырӷьахә иҽе-
иҭоит. Даҽаџьара аԥхьаҩ игәиҽа-
ниҵоит аԥсҭазаара шҭагәҭасуа, 
Аԥсны имҩаԥысуа аполитикатә еи-
барххарақәа, ҳаԥсадгьыл  уаҵәтәи 
аԥеиԥш…

Аџьба Таиф иҭаацәа ԥшӡа дрыз-
гәдууп, дреигәырӷьоит. Уи апоет 
аԥхьаҩ еиликаартә  иаанижьит. 
Сызҿу иԥшәма  Коӷониа Риммеи 
иареи ирыбжьаз асалам шәҟәқәа 
роуп. Уамашәа иубартә иҟоуп, урҭ 
еиқырханы, лыԥсы иаҵаҵәахны, 
аибашьра иалганы, лгәы иадҵа-
ны иахьеиқәлырхаз. Ацәажәара, 
ахымҩаԥгашьа, лхәыҷқәа рааӡашьа, 
лмаҭацәа рахь  агәыблра  дуӡӡеи, Та-
иф идҳәалоу  зегьы акакала иахье-
идылкыло, уи ихатәроу, Таиф иҩы-
зара дуӡӡа назыгӡаз, иназыгӡо 
аҳкәажәуп. 

Аџьба Таиф  Шьаадаҭ-иԥа 
иажәеи иуси еимадан. Ирҿиа-
ра адацқәа иоунашьҭыз дахнаԥа-
ауамызт, дазԥагьамызт. Иҩызцәа 
рыгәҭаны иҽаликаауамызт, ҭынч 
ԥшьаала иус нагӡо ипоезиатә мҩа-
ду данын. Уахгьы-ҽынгьы изылшоз 
ҟазҵоз, Аԥсны аибашьра ианала-
га Гәдоуҭантә Аҟәаҟа ицаз, уа иа-
лахаз, аибашьра иахылҵуаз ары-
цҳареи агәаҟреи зыблала избаз, уи 
амшынҵахьы аиагара зылшаз, Аџьба 
Таиф  09.10.1992 ш. Аԥсны Аџьынџь-
тәылатә еибашьра  анцоз, Аҟәа  иуа-
дақәа рҟынтә ақырҭуа гвардеец-
цәа ддылганы дыргеит. Иахьагьы  
уи хабарда ибжьаӡыз  рхыԥхьаӡа-
раҿы дыҟоуп.

Уи инапала иҩу имшынҵа ша
ҟантә саԥхьахьоу  сгәалашәаӡом. 
Саԥхьацыԥхьаӡа уи иацу ахьааи  
Таиф ихаҿсахьеи сцәеилаӡҩоит. Та-
иф ҩныҵҟала ацәанырра иоухьа-
зар акәхарын, аӷацәа ус дшааныр-
мыжьуаз . Баша ус ицәаҳәақәа 
нирҵәомызт. «Анцәа бзиала ҳзыр-
ша» ҳәа.

Аџьба Таиф иԥсҭазаараҿы иара 
дызнысыз амҩа цқьан, ипоезиа аԥ-
суа ԥхьарца бжьы хааӡа ҳашьхақәа 
ирхыҩуеит. Игәыҭбаареи иқьиа-
реи аԥсуа жәлар ирыцзаауеит. Бзиа 
иибоз дахьиз, иахьизҳаз, ашкол 
дахьалгаз Аҷандара абжьаратә школ 
ихьӡ ахуп.  Есышықәса уи имши-
ра иақәыршәаны аиԥыларақәеи 
ақәгыларақәеи мҩаԥыргоит.  Иара 
ишицәаҩаз, ишиҟазшьаз еиԥш иха-
аӡа, ахәаԥшҩы игәалашәараҿы иа-
анхо ауснагӡатәқәа мҩаԥыргоит.  Та-
иф Аџьба ихаҿсахьа харҭәаауа, аҭыԥ 
ԥшьахьы ихагало, иажәеинраалақәеи 
иашәақәеи Мидара адәы иқәыҩуе-
ит. Анцәа иаҳзишаз алахьынҵа Таиф 
дуӡӡагьы дзацәымцеит.  Иага аамҭа 
царгьы, уи 55 шықәса дшырҭагылаз 
агәыкреи аразреи шиҿықәу даҳза-
анхоит.  Ипоезиа иахылҵуа ацԥхьқәа 
ихәышҭаара дуны иаанхоит. Таиф  
ихатәрара, ирҿиаратә поезиатә ӡыхь 
знык иаҿыхәаз ихамышҭуа ихаҿы 
иаанхоит. Ипоезиа ацәаҳәақәа дры-
лубаауеит, амра ашәахәа ацыԥхьқәа 
реиԥш ҳаԥсадгьыл далаԥхоит. Ды-
здыруаз зегьы  иччаԥшь хаа рыц-
заауеит.  Ибаҩхатәра аҭоурыхтә 
ӡеибафара  иазымхәаҽит. Ҳаԥсад-
гьыл зыхьчоз аҵеицәа рыбжьыцқьа 
еиԥш, Таиф ипоезиагьы ицқьаӡа Аԥс-
ны иалаҩлоит, абиԥарақәа еимыр-
далоит. Таиф ипоезиа адацқәа 
иоурыжьыз  иӷәӷәаӡа аԥхьаҩцәа 
ргәаҵа  иҭыҩлауеит. Зпоезиа зыԥ-
садгьыл ахьхьаҳәа иалыҩуа, иахьа 
аҿар зегьреиҳа зҩымҭақәа ирыԥхьо, 
зажәеинраалақәа ҿырҳәала  ирҵо 
поет дууп. Уи иҟамзаара иацуп 
ахьаа. Ипоезиатә мцахә акәицқәа 
рыла ижәлар иԥхарра рыцзаауе-
ит. Иҩымҭақәа дыргәыцәны ихаҿ-
сахьа алаҳбаалоит . Имшира аҽны 
аҭоурых иазаанижьыз  амшынҵа 
«Анцәа бзиала ҳзырша», ипоезиа 
ахархәаҩцәа зегьы рылаԥш ахы-
го, ихаҿсахьа рыбла ихгылазаауеит.

…Саныҟамгьы ирҳәалааит:
– Дзышьҭаз ауп дзыниаз!

Аиаша дачычан –
Аиашоуп дызгаз.

«Анцәа бзиала 
иаҳзырша»

Агәалашәара

Гугуца Џьыкрба

dd Хәажәкырамза 22 рзы  Аҟәатәи 
аметеорологиатә станциа аа-
дыртиижьҭеи  120 шықәса ҵит, 
хәажәкырамза 23 рзы акәзар 
- Жәларбжьаратәи аметеоро-
лог Имш азгәарҭеит. Ари амш 
аҽны, 1950 шықәса рзы иаԥҵан 
Адунеизегьтәи аметеорологи-
атә еиҿкаара. Уи  1961 шықәса 
раахыс иазгәарҭоит.

Аԥсны аекеологиеи аԥсабара 
ахьчареи рзы Аҳәынҭқарратә еила-
кы аҿы иҟоу агидрометеорологиа 
аҟәша  аиҳабы Лариса Ахба, Аԥсны-
пресс акорреспондент диҽцәажәо, 
иазгәарҭо аметеорологиатә маҵзу-
ра амш аҭоурыхи иахьа Аԥсны амш 
зеиԥшрахо  аилкаара шымҩаԥысуеи 
ртәы далацәажәеит.

Аԥсны раԥхьатәи аметеостан-
циа 1904 шықәсазы иаԥҵан. Уи 
раԥхьа Аботаникатә баҳча аҵакы-
раҿы иҟан. Аметеостанциа аартра 
иаԥхьанеиуан агеограф, аботаник 
Николаи Альбови  академик Нико-
лаи Вавилови Аԥсны афлора иазк-
ны иҟарҵаз  анаукатә ҭҵаарақәа.  
Анаҩс, астанциа Аладатәи Иашҭхәа 
ақыҭахь ииаган. Иара уаҵәҟьа амш 
зеиԥшрахо аилкаара алзыршоз 
агәаҭарақәа мҩаԥысуан. Аԥснытәи 
аҳәынҭқарратә архив аҿы ишьҭаз 
усҟантәи ашықәсқәа ирызку ар-
хивтә документқәеи аҳауа гәаҭа-
рақәа зегьи  1992-1993 шш. Аԥсны 
жәлар Рџьынџьтәылатә еибашьраан 
иблит. Аха асовет аамҭазы арҭ ама-
териалқәа рыхкьыԥхьқәа Обнинск 
ақалақь аҿы иҟоу агидрометеоро-
логиатә  информациазы Аидгыла-

зегьтәи анаука-ҭҵааратә Институт 
ахь идәықәҵон, урҭ уаҟа еиқәханы 
иҟоуп иахьа уажәраанӡа.

Аҟәа ақалақь аҿы амратә радиа-
циа шаҟа ыҟоу аилкааразы 1933 
шықәсазы еиҿкаан актинометри-
атә гәаҭарақәа.

«Убри аметеостанциа анаадырты 
инаркны, ҳтәыла еиуеиԥшым араи-
онқәа рҿы  – Дәрыԥшь, Блабырхәа 
ақыҭақәа, аӡиа Риҵа, Гәымсҭа аӡиас, 
Гагратәи ашьхара, Афон Ҿыц, Гәдо-
уҭа, Очамчыра уҳәа  агәаҭарақәа 
мҩаԥыргон», –  еиҭалҳәеит Лари-
са Ахба.

Аԥсны аҵакыра митәык ишдуум-
гьы (8 665  кмк. ԥшьыркца),  ареспуб-
лика аҿы иакымкәа-иҩбамкәа акли-
маттә зонақәа ыҟоуп.

«Уи имаҷымкәа еиуеиԥшым 
афакторқәа, раԥхьа иргыланы арели-
еф, аҳауатә цәқәырԥақәа риасра, ам-
шыни аӡиасқәеи реизааигәара, аҭыԥ 
амшын иахыкны аҳаракыра уҳәа 
ирхьыԥшуп», – иазгәалҭеит лара.

Аҳауа зеиԥшрахо аилкаара 
шԥамҩаԥысуеи ҳәа азҵаара аҭак 
ҟаҵо, Лариса Маҳмед- иԥҳа, уи иҷы-
далкаау асиноптикатә хсаалақәа ры-
цхыраарала имҩаԥысуеит ҳәа аҭак 
ҟалҵеит.

«Ҳара адгьыл иаԥнуи аҳаракы-
ратә хсаалақәеи еиҿҳарԥшуеит. Хса-
алак даҽа хсаалак ақәыршәарала  
аҳаракыраҿы еиԥш, алаҟәыраҿы 
иҟоу аҭагылазаашьа гәаҳҭоит.  Анаҩс 
есыҽнытәи, есмчыбжьытәи, иара 
убас амз актәи азбжа азы арыцхә 15 
аҟынӡа алкаақәа ҟаҳҵоит», – лҳәеит 
Лариса Маҳмед-иԥҳа.

Џьара еиҭакрақәак ҟаларгьы, 
аԥсахрақәа алагалахоит. Аҳауатә 
цәқәырԥақәа риасра ахырхарҭа 
рыԥсахыр алшоит, урҭ риасра маҷк 
иааныркылар ҟалоит, мышкы, мам-
заргьы ҩымш  иагханы иаар ҟалоит. 

«Амш зеиԥшрахо азы азԥхьагәаҭа 
аныҟаҵахалак ашьҭахь фактла иҟоу 
аҭагылазаашьазы алкаа ҟаҵахо-
ит. Ҳара ҳахәаԥшуеит иҟаҳҵаз 
азԥхьагәаҭа ахьынӡаиашаз, ақәа 
аума, мамзаргьы иамума, аԥшасра 
ахьынӡаӷәӷәаз, амш ацәқәырԥара 
ыҟазу-иҟамызу уҳәа убас иҵегьы»,  
–лҳәеит лара.

Абар шьҭа шықәсык ҵуеит Гагра 
ақалақь аҿы аметеоҭыԥ аус амуе-
ижьҭеи. Уаҟа аус зуаз ауаҩы иуала-
фахәы ахьмаҷыз азы дцеит.

Атематикатә синоптикатә хсаа-
лақәа реиҳарак Аԥснытәи аметео-

маҵзура Урыстәыла, Нхыҵ-Кавказ-
тәи аметеомаҵзура аҟынтәи иаиуеит. 
Агидрометеомаҵзура аҟәшеи Аԥс-
ны анаукақәа Ракадемиа аеколо-
гиа Аинститути активла аусеицура 
рыбжьоуп.  Аинститут аҟынтәи агид-
рометеомаҵзура ахь инеиуеит аҳа-
уа аԥхарреи амшынӡы аԥхарреи 
рзы адыррақәа. Иааиԥмырҟьаӡакәа 
аусеицура рыбжьоуп Шәачатәи 
аметеомаҵзуреи Аԥснытәи агидро-
метеомаҵзуреи.

Иахьа Агидрометеомаҵзура 
аколлектив аҿы ф-ҩык аус руе-
ит. Аԥсны амшын аԥшаҳәеи ашьха 
иаԥнуи аҭыԥқәа рҿы асубтропикатә 
климат шьақәгылоуп,  аҳауа ацәа-
акра ҳаракуп, аӡын аиҳара ԥхар-
роуп, аԥхынрагьы митәык ишо-
ураӡам.  Ашықәсбжьара аҳаиртә 
лышәшәақәа амшын аԥшаҳәа 
иахьаҵанакуа 1400 мм. рҟынтәи  
3000 мм. рҟынӡа иазҳауеит.   Асы 
зқәу ацәаҳәа 2700 – 2900 м. рҟынӡа 
инаӡо аҳаракыраҿы иҟоуп. Ашьха-
раҿы шәкы инарзынаԥшуа аҵаар-
шәырақәа ыҟоуп.

Акьыԥхь иазирхиеит 
Б.Қаџьиа

Аԥсабара амшцәгьа амаӡам

Аҟәатәи аметеостанциа – 
120 шықәса

Аҧсны Абжьарахаҳә аамҭазы

dd Абжьарахаҳә аамҭазы аду-
неиаҿы аҧсабаратә ҭагылазаашьа 
аҽаҧсахит. Кавказ хызҟьоз аҵаар-
шәқәа ҧсасиуа иалагеит. Уи иаб-
зоураны, адәқәа хтит, аҟәанда-
ра аҿалеит.  Асеиҧш иҟаз аҳауа 
шьақәгылон Аҧсны.

Ҳашықәсԥхьаӡара ҟалаанӡа -12-
тәи ашәышықәсазы, Аҧсны, аб-
жьрахаҳә аамҭа ахы акит. Аҭҵаара-
дырраҿы, уи мезолит ҳәа иашьҭоуп. 
Абырзен бызшәа аҟынтәи ари ажәа 
аҧсшәахь еиҭаҳгар – «мезос» – иа-
анагоит абжьаратәи, «литос» – ахаҳә.

Иазгәаҭатәуп, аҭҵаарадырраҿы 
мезолит ҳәа изышьҭоу Абжьарахаҳә 
аамҭа иазкны, еиуеиҧшым агәаана-
гарақәа шыҟаз. Аҵарауаа шьоукы, уи 
палеолит ҳәа изышьҭоу Ажәытә хаҳә 
аамҭа иадырҳәалон, ианҵәамҭаны 
иахәаҧшуан, егьырҭ ракәзар, неолит 
ҳәа изышьҭоу  Аҿатә хаҳә аамҭа иала-
гамҭаны ирыҧхьаӡон. Аха имҩаҧгаз 
археологиатә ҭҵаарақәа ирыбзоура-
ны, иааҧшыз амыругақәа рҷыдарақәа 
аназгәаҭаха, иалшеит Абжьарахаҳә 
аамҭа хазны алкаара.

Абжьарахаҳә аамҭа иацыз аҿы-
црақәа азгәазҭаз, уи хазны ишалка-
атәу атәы зҳәаз англыз археолог Џьон 
Грем Кларк иоуп.

Аҧсны Абжьарахаҳә аамҭа 
шьақәгыланы иҟан 5 нызқь шықә-
са инарзынаҧшуа. Ишазгәаҳҭахьоу 
еиҧш, уи ахы акит ҳ.ҧ.ҟ 12 
ашәышықәсазы, иагьхыркәшан ҳ.ҧ.ҟ. 
7 азқьышықәсазы. 

Ари аамҭа иалагӡаны ауаатәҩ-
са рыҧсҭазаараҿы аиҭакра дуқәа 
мҩаҧысит. Ан лышьҭра ала акәын 
ажьрацәара шцоз (матриархат) Ауаа 
нхарҭас ирымаз аҳаҧқәа ракәын. 
Абжьарахаҳә аамҭазы ауаа зҭанхоз 
аҳаҧқәа аарҧшуп Аҧсны. Урҭ ире-
иуоуп – Аҧианча, Ҳәҧын иҧшаҳәа 
уҳәа.

Абжьарахаҳә аамҭа анҵәамҭазы 
аҧсабара аҽаҧсахит. Аҵлақәеи аҵиа-
ақәеи цәырҵит.  Адунеи аҳауатә ҭагы-
лазаашьа иахьатәи иеиҧшхеит. Аҵа-
ақәа рыӡҭра иахҟьаны  аӡы рацәахеит. 
Уи иабзоураны рхы ыҵырхуа иалагеит 
аӡиас дуқәа, ишьақәгылеит аӡиақәа. 

Асеиҧш  аҳауа ашьақәгылара 
иахҟьаны ианыӡааит ахьшәашәара 
иашьцылаз, ауаҩы уаанӡа дзеишәа-
рыцоз аҧстәқәа. Урҭ рхыҧхьаӡа-
раҿы иҟан амамонтқәагьы. Ицәырҵыз 
аҧстәқәеи аҧсаатәқәеи шәагаала 
еиҳа имаҷын, иласын. Урҭ иреиуан 
аҽацә, амшә, абҕаџьма, ажьа уҳәа 
егьырҭгьы, реишәарыцарагьы ус има-
риамызт. 

Ажәытәхаҳә аамҭазы ахархәа-
ра рымазҭгьы амакролитқәа ҳәа 
изышьҭоу идуу ахаҳә иалху амыру-
гақәа, абжьарахаҳә аамҭазы урҭ рыҧ-
сахит - амикролитқәа. 

Абжьарахаҳә аамҭа иаҵанакуа 
ауаа раагыларҭа ҭыҧқәа рҿы, архео-
логцәа хыҧхьаӡара рацәала амикро-
литқәа рыҧшааит. Урҭ мҽхакы ҭбаала 
ахархәара шрымаз убарҭоуп. Аҧсны 
имҩаҧгаз аҭҵаара усқәа ирыбзоура-
ны, аҵарауаа иаадырҧшит амикро-
литқәа ирылхыз амыругақәа маҷым-
кәа. Иара ажәа микролит абырзен 
бызшәа аҟынтәи аҧсшәахь еиҭаҳго-

зар – «микрос» – иаанагоит ихәыҷу, 
иссоу,  «литос» – ахаҳә. Даҽакала 
иаҳҳәозар – ахаҳә ссақәа ирылхны 
иҟаҵаз амыругақәа.

Иаҳҳәап, агыгшәыг ацәа рыцқьа-
ны, амаҭәа алырхуа ианыҟарҵозгьы, 
алаба ма абаҩ ршьаны, уи амикро-
литқәа ҭаргыланы, амыруга ҟарҵон. 
Амакролит ҧҽыр икаужьыр акәхон, 
амикролит ҧҽыр, иуҧсахыр ауан. Аб-
жьарахаҳә аамҭазы ахаҳәи ашьанҵеи 
аус рыдулашьа аҽаҧсахит. Уажәшьҭа 
иҟарҵо иалагеит зхаҭабзиара еиҕьхаз 
абҵы ахарсқәа, ашьанҵа иалху амы-
руга ҵарқәа.  

Зегь раасҭа ихадоу акакәны иҟа-
леит ари аамҭазы ахыци ахәымпали 
рцәырҵра. Ауаҩы иҧсҭазаараҿы уи 
аҵак ду ааннакылеит.

Ахыци ахәымпали рцәырҵра 
иабзоураны аҽаҧсахит ашәары-
цашьагьы. Уаанӡа ауаа гәыҧ-гәыҧла 
ишәарыцозҭгьы, уажәшьҭа хаҭа-хаҭа-
латәи ашәарыцара цәырҵит. Насгьы, 
аҧстәқәа рыдагьы, ауаҩы аҧса-
атәқәагьы реишәарыцаразы алша-
ра иоуит.

Абжьарахаҳә аамҭазы амазеи-
еизгара аҵакы шьҭыҵит. Уи алзыр-
шоз акәны иҟалеит еиуеиҧшым 
ашәырҵлақәеи аҵиаақәеи рцәырҵра. 
Аҭҵаарадырраҿы агәаанагара ыҟоуп, 
абжьарахаҳә аамҭа ахыркәшамҭа-
зы, ауаҩы аарыхра напы алеикыртә 
алшара ҟалеит ҳәа. Уи зыбзоурахаз 
амазеиеизгара ауп ҳәа азгәарҭоит 
аҵарауаа.

Ҳазлацәажәо аамҭазы, Аҧс-
ны адгьылқәаарыхра ашьапы акуа 
ишалагаз дырҵабыргуеит Ҵабал 
иҟоу, Ҳәҧын иҳаҧаҟны археоло-
гцәа ирыҧшааз арыц зқәырҟәаҟәоз 
ахаҳәқәа. Урҭ инарҷыданы, ара иа-
аҧшит ихыблаа-ҿыблааны иҟаз ары-
цқәагьы.

Абжьарахаҳә аамҭазы ахархәара 

роуит амҿлыхи абаҩлых маҭәахәқәеи. 
Ҵабал иахьаҵанакуа Аҧианча 
аҳаҧаҟны иҧшаан абаҩ иалхыз 
абҵы ахарс. Уи инаҷыданы, абнацә 
атәыҩа иалху аҧса ахарсқәа. Из-
лаҳбо ала, абжьарахаҳә аамҭазы ауаа 
рыҧсҭазаараҿы аиҭакра дуқәа ҟале-
ит. Уи атәы бзианы ирныҧшуеит Аҧс-
ны иаарҧшыз ажәытәӡатәи амыру-
гақәагьы. 

Ҳ.ҧ.ҟ. 7- тәи  ашәышықәсазы Аҧс-
ны, Абжьарахаҳә аамҭа хыркәшан. Аха 
ауаатәҩыса рыҿиара уи  аҿы иаа-
нымгылт. Урҭ раҧхьаҟа аартра ҿы-
цқәа рзыҧшын.

Асахьақәа рҿы ижәбоит – Аҧсуа 
ҳәынҭқарратә музеи аекспонатқәа.

Ажәар
Абжьарахаҳә аамҭа - мезолит.
Аҵааршә - ледник.
Ахыци ахәымпали – лук и стрела.
Ахаҳә ду иалху амыруга - макролит 
Ахаҳә сса иалху амыруга - микролит.
Ан лышьҭра - матриархат.

Џьамбул Инџьгиа,
аҭоурыхтә ҭҵаарадыррақәа 

ркандидат

Аҭоурых арҵаҩы       
ицхырааразы

АПОЕЗИА 
АДУНЕИЗЕГЬТӘИ АМШ

Март 21 – апоезиа Адунеизегь-
тәи амш атәылақәа жәпакы иаз-
гәарҭоижьҭеи акыр ҵуеит. Аԥс-
ны акәзар, уи 2011 ш. раахыс 
ашәҟәыҩҩцәа Реидгыла аԥшьга-
рала есышықәса иазгәарҭоит. 

Сынтәа, ишдыру еиԥш, аԥсуа 
сахьаркыратә литература ашьаҭар-
кҩы, Аԥсны жәлар рпоет Дырмит 
Иасыф-иԥа Гәлиа диижьҭеи 150 
ш. аҵра ианамаданы, Аԥсны Аха-
да идҵала 2024 ш. Дырмит Гәлиа 
ишықәсны ирылаҳәоуп. Ҳтәыла 
ақалақьқәеи араионқәеи рҟны аиу-
билеитә усмҩаԥгатәқәа еиҿыр-
каауеит, лымкаала ашколқәа рҟ-
ны жәлар рпоет изку ахәылԥазқәа 
мҩаԥыргоит. Абарҭқәа ҳасаб рзуны,  
сынтәа апоезиа аныҳәа амҩаԥга-
ра азыӡбан Дырмит Гәлиа дахьииз 
Уарча ақыҭан. 

Ишдыру еиԥш, атәылақәа 
есышықәсатәи ныҳәаны иазгәарҭо 
апоезиа Адунеизегьтәи амш аԥҵан 
ИуНЕСКО аконференциа хада 30-
тәи асессиа иаднакылаз арезоли-
уциа инақәыршәаны. Хықәкысгьы 
иамаз амилаҭтәи, арегионтәи, 
жәларбжьаратәи апоезиатә хеид-
кылақәа разхаҵареи русураҿы ры-
цхраареи акәын.

2011 ш. раахыс Аԥсны 
ашәҟәыҩҩцәа иазгәарҭо апоезиа 
аныҳәа иалагӡаны  еиуеиԥшым 
аиԥыларақәа еиҿыркаауеит ҳтәыла 
аҵаратәи акультуратәи усҳәарҭақәа 
рҟны.  Гәылрыԥшь араион Д. И. 
Гәлиа ихьӡ зху Уарчатәи абжьа-
ратәи ашкол аҟны апоезиа аныҳәа 
амҩаԥгара иахаҵгылеит араион 
анапхгара, аҵара аҟәша аусзуҩцәа, 
гәахәарала  иадгылеит ашкол 
арҵаҩцәа. 

Апоезиа амш азгәаҭаразы 
ақыҭахь инеит, аԥсуа шәҟәыҩҩцәа 
реиԥш,  Гәылрыԥшь араион Ахадара 
аҵара аҟәша аиҳабы Шьазина Ем-
сых дназлаз аусзуҩцәа, аусмҩаԥ-
гатә иалахәын иара убас аҵара-
ааӡара аус  знапы алаку арҵаҩцәа, 
ашколхәыҷқәа. 

Уарчатәи абжьаратәи ашкол 
ахь имҩахыҵаанӡа саси-ԥшәы-
меи рҽеибаркны иаҭааит ақыҭан 
игылоу Дырмит Гәлиа ибаҟа, араҟа 
ашәҭ шьыҵәрақәа шьҭарҵеит, жәлар 
рпоет дыргәаладыршәеит. 

Апоезиа аныҳәа сынтәа еиҳагьы 
азҿлымҳара аман, избан акәзар уи 
мҩаԥысуан ҳлитература ауасхыр 
азышьҭаҵаҩ дахьииз ақыҭан. 

Уарчатәи ашкол аҟны аиԥылара 
аартуа еизаз бзиала шәаабеит ҳәа 
ралҳәеит аԥсуа литература арҵаҩы 
Мактина Шьынқәба. Амҩаԥгараҿы 
уи илыцхраауан ашкол аҵаҩцәа: 

Олесиа Амқәаб, Сандра Какәбаа.
Аиқәшәараҿы иқәгылаз Аԥс-

ны ашәҟәыҩҩцәа Реидгыла ахан-
тәаҩы Вахтанг Аԥҳазоу иҳәеит: 
«Апоезиа аныҳәа хықәкыс иамоуп 
ҳаамҭазтәи ауаажәларра аҿиараҿы, 
акультуратә ԥсҭазаараҿы, адунеи 
апоетцәа реигәныҩреи аусеицу-
ра рыбжьаҵареи рҟны  алитерату-
ра иааннакыло ароль ацәыргареи 
аӡыргареи. Ҳарҿиаратә хеидкыла 
аусура ахырхарҭа хадақәа ируа-
куп астудентцәеи, ашколхәыҷқәеи, 
алитература абзиабаҩцәеи рԥыла-
рақәа реиҿкаара, урҭ алархәны еиу-
еиԥшым алитературатә хәылԥазқәа, 
асеминарқәа, ашәҟәыҩҩцәа 
риубилеиқәа, астол гьежьқәа уҳәа 
рымҩаԥгара. Ари зегьы ҵакыс иа-
моу еиҵагыло абиԥарақәа алитера-
туреи ашәҟәы аԥхьареи рыбзиа-
бара рылааӡара ауп,  уи рмилаҭтә 
хдырра шьҭнахуеит. Сынтәа, аб-
жьааԥны еиԥшымкәа, апоезиа 
аныҳәа мҩаԥысуеит ҳажәлар рдо-
уҳатә ԥыза Дырмит Гәлиа дахьииз, 
раԥхьатәи ишьаҿақәа ахьеихигаз 
ақыҭаҿ. Уи ала еиҳагьы аҵакы дуны 
ҳахәаԥшуеит. Аныҳәа иалахәу зегьы 
ишәыдаҳныҳәалоит». Иара убас 
иазгәеиҭеит, алитература аԥҵареи 
арҿиареи рус аҟны мацара акәым-
кәа, Дырмит Гәлиа ҳажәлар рдо-
уҳатә культураҿы иналукааша аҭыԥ 
шааникыло, уи ихьӡ ҿырԥшыганы 
ишыҟазаауа. 

Апоезиа аныҳәа рыдырныҳәа-
леит Гәылрыԥшь араион Ахадара 
аҵара аҟәша аусзуҩы Хьудар Ха-
нагәуа, ашәҟәыҩҩы Ҳаири Қәҭарба, 
Уарчатәи абжьаратәи ашкол аиҳа-
бы Омар Кархалаа. 

Дырмит Гәлиа иҩымҭақәеи  
рхатәы жәеинраалақәеи ирыԥхье-
ит апоетцәа: Анатоли Лагәлаа, Гәын-
да Кәыҵниа, Гәында Сақаниа, Заи-
ра Ҭҳаиҵыкә. Лхатәы жәеинраала 
даԥхьеит иара убас арҵаҩы Вали-
на Быҭәԥҳа.

Ашколхәыҷқәа Дырмит Гәлиа 
иажәеинраалақәа реиԥш, даараӡа 
исахьаркны ирыԥхьон аиқәшәа-
рахь инеиз апоетцәа ражәе-
инраалақәагьы.

Аныҳәа иалахәыз гәахәарала 
ирыдыркылеит иара убас аҵаҩцәа 
рымчала Д. Гәлиа иажәабжь кьаҿқәа 
ирылхны иқәыргылаз аинсцениров-
кақәа.

Аныҳәа хыркәшан ашкол-
хәыҷқәа инарыгӡаз аԥсуа кәаша-
рақәа рыла.

В. Ажәанба

Уарча аныҳәа азгәаҭан

Иҭыҵит Аҧсны ашәҟәыҩҩцәа Ре-
идгыла иатәу алитература-сахьаркы-
ратә журнал «Алашара» актәи ано-
мер.

Ишдыру еиҧш, сынтәа аҧсуа ли-
тература ашьаҭаркҩы, Аҧсны жәлар 
рпоет Д.И. Гәлиа диижьҭеи 150 ш. 
ҵит. Аиубилеи инамаданы араҟа 
икьыҧхьуп уи иажәеинраалақәеи 
игәалашәарақәеи, иара убас апоет 
изку ашәҟәыҩҩцәеи аҵарауааи ргәа-
лашәарақәа.

Т. Аџьба диижьҭеи 85 ш. аҵра иаз-
куп аҵарауаҩ В.Кәаҕәаниа истатиа 
«Таиф Аџьба аурыс поезиа аиҭагаҩык 
иаҳасабала». Р.Коҕониа-Аџьба лгәа-
лашәарақәа хьӡыс ирымоуп «Аҧсуаа 
Арӡынба изыҳәан аҧсра иаҧылон…» 
(акьыҧхь иазлырхиеит Е. Еоҕониа).

Апроза еиднакылоит А.Гогәуа 
иажәабжь «Ашәаџьҳәаҩ», И.Ҷкадуа 

иажәабжь «Аҧа ирхынҳәра» (аурыс-
шәахьтә еиҭалгеит, автор диҿцәажәе-
ит Е.Коҕониа).

Апоезиа иаҵанакуеит А. Аҟалҕь-
ба, И. Гыцба, А. Занҭариа, Џь. Инџьгиа, 
ражәеинраалақәа, иара убас А. Лагәуа 
иҩымҭақәа.

Икьыҧхьуп Аҧсны ашәҟәыҩҩцәа 
Реидгыла 90 ш. ахыҵра аиубилеи аз-
гәаҭараан ахеидкыла ахантәаҩы В. 
Аҧҳазоу иҟаиҵаз иажәахә «Аҧсуа 
литература аҿиара амҩақәа», иара 
убас А. Лагәлаа, Г. Аламиа, С. Қорсаиа 
рықәгыларақәа.

«Аҭҵаарадырра» арубрикала 
ажурнал ианылеит И. Гыцба иста-
тиа «Уазбақь изку жәлар рашәа 
акәшамыкәша», Шь. Џьапуаҧҳа 
лкьыҧхьымҭа «Аишәачара иадҳәа-
лоу аҵасқәа: «Ахаҵгылара».

Аҭыжьымҭаҿы аҧхьаҩ идгало-
уп еиуеиҧшым атемақәа ирызку М. 
Ԥлиа-ҧҳа, С. Ажьиба, А. Лагәлаа, Е. 
Ҧониаҧҳа, С. Ҳаџьымҧҳа, А. Гәынба 
уҳәа рстатиақәеи рыҿцәажәарақәеи.

«Ашәҟәы ҿыцқәа» арубрикала 
ицәыргоуп ҿыц иҭыҵыз ашәҟәқәа. Урҭ 
авторцәас ирымоуп: Б. Барцыцҧҳа, А. 
Мықәба, И. Ҷкадуа, иара убас Аҧсны 
Аџьынџьтәылатә еибашьраан иҭыҵу-
аз агазеҭ «Ткварчельскй горняк» иа-
нылаз аматериалқәа еидызкыло 
ашәҟәы (еиқәдыршәеит: А.Аҩӡба, 
М.Кәыҵниа).

В.Баалоу

Аҭыжьымҭа ҿыцқәа

АԤСЫ ЗХОУ 
АЗАНААҬ

Амедицинаҿ ахьӡ

dd Аромантикатә цәахаа аҟә-
нышьшьы иссиршәа еибаркуп 
ахәыҷқәа рдунеи! Уантәи ауп 
зегьы ҳахьаауа. Ҳандухалак, ҳәа-
рада, ҳхәыҷратә шықәсқәа ирҩыз 
ҳаԥсҭазаара адаҟьақәа зегьы 
ҳгәалашәараҿы иауаанхахуа, 
ирацәоуп аҳарҭа-сырҭа ыҟамкәа 
аԥхыӡ еиԥш имҩасуа. Аха, иџьа-
ушьаша, дара иаанхазгьы убри 
аҟара амагиатә мчы рымоуп, иха-
акәакәараӡа уцәа-ужьы иалалоит 
аԥсҭазаараз агәаҳәареи агәхьа-
агареи уҭауа. Иҟалап, абри аԥси-
хологиатә фактор, иара иахьагьы, 
ауаатәыҩса рҵарадырра абранӡа 
ишааихьоугьы, инагӡаны аҭҵаа-
ра агзаргьы. Баша иауиҳәах аурыс 
критик В. Г. Белински «Страшная 
тайна личность человека» — ҳәа.

Ааи, ауаҩы ихаҭара ҵкар рацәа-
ла еиларсуп, насгьы зеилкаара ма-
риам, зыԥсы ҭоу, иаарту обиектуп. Ус 
шакәу арҵабыргуеит абраҟа иааз-
го аҿырԥштәы. Ауаҩы иага ҟаиҵар-
гьы, иага иҽишәаргьы, даҽаӡәы игәы 
иҭоу, дзызхәыцуа даҽаӡәы дыршьа 
имаӡам, еснагь имаӡоуп, иара иҿы 
иаимырҳәакәа. Ус иҟоуп ауаҩы иԥ-
сабара. 

Хара ҳазцози, иара схаҭагьы 
лакәушәа избоит схәыҷра 
ашықәсқәа (еиҳарак ашкол сҭала-
анӡатәи) рҟнытә ԥхыӡҵас исгәа-
лашәо, исхҭынхьаақәаз. Ашкол 
санҭарҵоз иаанагоз, изызҳәаз шыс-
зеилымкаауазгьы, уахь ацара сгәы 
аҳәон, уимоу, шықәсык шсыгызгьы, 
сашьеиҳаб Котик дырго ианалага, 
сицымцар сымуит, арҵаҩгьы Канта 
Қаџьаиа срыцҳаишьан сидикылеит. 
Сызҭаз ашкол саналгалак аҵара уа 
иаагылозшәа исыԥхьаӡон. Аха нас, 
аԥсҭазаара излаҵасыз ала, зегьы 
еилкаахеит…

Арасаӡыхьтәи Ҩхалатәи ала-
гарҭатә школ (уажәы С. Е. Қапба 
ихьӡ зху абжьаратә школ) саналга, 
лбааҟа сцеит, уаҟа еиқәхаԥс игы-
лан ихарҭәаам абжьаратә школ. 
Аха, рыцҳарас иаҳзыҟалаз, 1945 
шықәсазы аҵара ҳалагеит қырҭшәа-
ла. Ари џьамыӷәацәгьаны иаҳха-
агеит. Акы, зынӡа иаҳзеилымкаау-
аз абызшәала амаҭәарқәа рҵара 
ҳаналага ҳшьақәҟьеит, иаадыруаз, 
бзиа иаабоз ҳарҵаҩцәа ӷәара-па-
ра еимдырԥит, «абелади» (Ста-
лин изы ауп изырҳәоз) ибызшәа-
ла аҵара шәахьаладыргаз шәара 
абнауаа шәзын инасыԥ дууп ҳәа 
акәыхь ажәақәа рҿышәшәон урок-
цыԥхьаӡа. Иҳамчыз, иҳачҳауан ихьа-
аны, ишьамхыҵарҟәалаганы ишҳац-
рыхозгьы.

Сҩызцәа ԥыҭҩык реиԥш, сар-
гьы ихсыркәшеит Арасаӡыхь-
тәи ихарҭәаам абжьаратә школ. 
Сыхәшьарақәа бзиан, аха адырра-
зы смаџьанан, избанзар ҿырҳәа-
ла исҵон амаҭәарқәа ирыҵаркуаз 
аурокқәа. Иахьагьы уантәи, аҩысҭаа 
ихәхартә, исгәалашәо заҟа ыҟо-
узеи! Убасҟан заҟаҩы аҵаҩцәа рҵа-
ра карыжьзи, ашкол иҭыҵзи. Ара-
саӡыхь мацара акәымкәа, Аԥсны 
аԥсуа школқәа зегьы ухаҿы иаау-
гозар, угәы унархьуа аҟынӡа ихьа-
аугоит заҟаҩы абаҩхатәра змаз 
аҿар рҵарадырра ахьеиԥдырҟьаз, 
иҿаҳа-дагәаны иҟарҵаз. Абас 
ҳазнауит «абелади» (авожд) ибыз-
шәа!

Иаҳхысыз аҩажәатәи ашәы
ш ы қ ә с а  5 0 -т ә и  а ш ы қ ә с а 
анҵәамҭанӡа Очамчыра араион аб-
жьаратә школқәа ахьыҟаз Тамшьи 
Ԥақәашьи ақыҭақәа рҿы акәын. Уб-
ри аҟнытә абжьаратә школ салгарц 
азыҳәан саб иашьа Ӡаӡ сааганы сҭе-
иҵеит Тамшьтәи абжьаратә школ. 
Азныказы исцәыуадаҩхеит, уимоу, 
иааныжьны аҩныҟа — сахьиз, сахьа-
аӡаз, сыԥсы ахьықәу Арасаӡыхьҟа 
сцаргьы цәгьа исымбеит, аха ис-

зымгәаӷьит, нас сашьцылеит, аҩыз-
цәа ҿыцқәа срыланагалт. Аԥсҭаза-
ара иара атәы ҟанаҵоит, даҽакала 
иуҳәозар, ауаҩы дабжьоит, анапаҿы 
даанагоит.

Абраҟа ажәбатәи акласс итәаз 
рахьтә иҟаларын зегьы сара қәрала 
среиҵбызар, шәагаалагьы схәыҷын, 

ажәбатәи акласс аҿы дтәоуп уҳәартә 
сыҟамызт. Насгьы, ақырҭшәа саԥхьар 
иаҳәо зегьы саҳауа, еилыскаауа 
сыҟамызт, ҿырҳәала Арасаӡыхь 
исҵаз иснаҭаз адырра рацәак 
сзақәгәыӷуамызт. Арахь сҩыз-
цәа ҿыцқәа апыҟҟа ҳәа иаԥхьон, 
еиҭарҳәон изыԥхьаз, даҽакала 
иуҳәозар, ақырҭшәа адырраҿы да-
реи сареи агеи ашьхеи ҳабжьан. 
Сара уи ԥхасшьон, схәыҽны са-
ман, издыруаз ахәыҷгьы аҳәашьа 
сақәшәомызт. Исыздыруам заҟа си-
ашаз, аха сызланагалаз сҩызцәа 
аҵаҩцәа ҿыцқәа умашәа сырбоз-
шәа, уаҳа аҵараҿы агәырҵҟәыл ани-
мам, ихы зиргәаҟуеи, дымцои нас 
ишьха қыҭахь ҳәа рҳәозшәа аӡәык-
ҩыџьак рлакҭақәа ирыҵызбаауан. 
Ари схатәы гәырҩақәа ихьаа дуны 
исзацлеит аматематикатә маҭәарқәа 
(алгебра, геометриа) ҳазҭоз арҵаҩы, 
ауаҩра згыз Валериан Лагвила-
ва сыхҭакны сахьимаз. Уи иажәа 
хәаԥсақәа, уара ахаан акы злыҵуа 
уакәӡам, аҵареи уареи шәеимҭәам 
ҳәа схы-сгәы сахаԥижәон. Ииашоуп, 
сара аматематикеи сареи ҳаимаҭәа-
мызт, даараӡа сдырра лаҟәын, Ара-
саӡыхьтәи сырҵаҩы Ражден Цхада-
иа ихараны, ихаҭагьы аарла акәын 
ишидыруаз. 

Аԥсуаа ражәа ишалоу еиԥш, ажәа 
ахы умҳәакәа аҵыхәа узҳәом ҳәа 
стема хадахьы сиасаанӡа автобио-
графиатә ҟазшьа анубаалауа сара 
исхьысуа агәалашәарақәа иаазгаз, 
амыцхәра маҷк аҟара ирныԥшуа-
заргьы, саҭоумҵан аԥхьаҩ, избан-
зар, урҭ аҩбагьы иахьеиқәҿырҭуа, 
мамзаргьы иахьхеибарҭәаауа ыҟоуп.

Аҩада зыӡбахә сҳәаз Тамшь-
тәи абжьаратә школ аҿтәи сҩыз-
цәа ҿыцқәа аҵаҩцәа ҵаралагьы, 
ҭеиҭԥшылагьы, ҟазшьалагьы, аӡәы 
диеиҵамкәа дрылубаауан санҵамҭа 
афырхаҵа хада, иахьа Аԥсны зҽаԥ-
сазтәыз аҳақьым Константин Да-
вид-иԥа Ануа. Усҟан ажәбатәи акласс 
аҿы итәаз аҵаҩцәа 1952 шықә-
сазы абжьаратә школ иалгеит. Арҭ 
қырҭшәала аҵара зҵоз раԥхьатәи 
аушьҭымҭацәа ракәын. Урҭ рахь-

тә Қарҭтәи амедицинатә институт 
иҭалеит Константин Ануа, Бубли 
Гагәуа, Цицина Барганџьиа, Изоль-
да Ажәанба, Цақәа Делба, иаҳхаа-
газ аибашьра хлымӡаах аан хабар-
да ибжьадырӡыз, абаҩхатәра змаз, 
Аԥсны зҽаԥсазтәыз анџьныр Џьота 
Амҷба дҭалоит Қарҭтәи аполитех-

никатә институт, аԥсуа периодикатә 
кьыԥхь зџьабаа адыз Константин 
Кәыҵниа Қарҭтәи аҳәынҭқарратә 
университет аҭоурыхтә факультет.

Абар уи атәы усҟантәи асту-
дент Константин Ануа ишигәала-
иршәо: «Аԥсны ҳалҵны ҳарҭ еицыз 
рахьтә аӡәгьы џьаргьы ҳамцацызт, 
иаабоз ҿыцбарахын. Қарҭ ақалақь 
ашыкьра ҳналалт. Аԥышәарақәа ҳҭи-
ит қырҭшәала, аиҳабыра рҟынтәи 
ахылаԥшра ҳаман, ҷыдала Миха 
Делба дызхантәаҩыз Аԥсны Ами-
нистрцәа Рсовет аҟнытә. Миха Дел-
ба ихьӡ анысҳәах, исгәаласмыршәар 
иҳақым абраҟа иаазго афактгьы. 
Қарҭтәи амедицинатә институт аҿы 
аҵара анаҳҵоз Миха Делба ҳагәца-
ракны ҳиман, Қарҭ днеины (Усҟан 
Аԥснытәи АССР Аминистрцәа Рсовет 
ахантәаҩыс дыҟан) ҳҵараиурҭаҿы 
дымнеикәа, шамахаӡак акәымзар, 
дымцацызт, ҳаибон, дҳабжьон, аба-
аԥсы ҳашәмырԥхашьан, аҵара бзи-
аны ишәҵала, насгьы шәзанааҭ иа-
лышәхыз адырра ҵаула зҭаху акы 
шакәу еснагь ижәдыруазар ауп, 
аҳақьымра шмаҵура дуу ҳәа. Ажәа 
ҟәышқәа рҿы мацара даагылаӡо-
мызт, материаллагьы дҳацхраау-
ан — 50 мааҭ (астипендиа 25 мааҭ 
ракәын иҳауаз) ҳацыԥхьаӡа иҳаиҭон, 
ҳаицәыԥхашьон, аха иҳамгар иуа-
мызт. Ҳәарас иаҭахузеи, ҳгәы иахәон, 
насгьы еилаҳкаауан амаҵура дуқәа 
змаз зегьы ус ишыҟарымҵоз. Ари 
афакт иаҳнарбон Миха Констан-
тин-иԥа Делба игәыҭбаара, Аԥс-
ны иаҵагылоз аҿар шыгәцараику-
аз, урҭ рыда аԥсадгьыли ажәлари 
шзымӷьацоз шидыруаз, иахьынӡал-
шоз дышрыцхраауаз.

Ҳаргьы ҳацәымҩашьо иаады-
руан иалаҳхыз азанааҭ ԥсыс иахаз, 
мчыс иамаз адырра ҵаула анапаҿы 
аагара шакәыз. Ари аус қырҭшәала 
абжьаратә ҵара иалгаз ҳзын ус ала-
мала анапаҿы аагара мариамызт, 
ауадаҩрақәа ацын, аха зегьы акоуп, 
ҳхы-ҳаԥсы ҳамеигӡа, ҳмаашьакәа, 
ҳаԥхьаҟа ҳаԥхамшьанда ҳәа аҵара 
ҳҵон, Анцәа ду илыԥхала ҳалгеит 
ҳазҭаз амедицинатә институт, ҳгье-

жьит ҳаԥсадгьыл ахь. 
Ари 1958 шықәсазы акәын. 

Константин Давид-иԥа Ануа раԥхьа 
Баграт Шьынқәба иабжьгарала, аусу-
ра далагоит Ҷлоутәи ақыҭаҿтәи 
ахәышәтәырҭаҿы. Араҟа уи аус 
иуит хышықәса, ҳақьымк иаҳасаба-
ла аԥышәагьы иоуит. Аԥсуа ҳақьым 
инеира ақыҭауаа еигәырӷьеит, дры-
дыркылеит гәахәарыла, избанзар, 
усҟан уи аҟарагьы иаурацәахыз аԥ-
суа ҳақьымцәа. Нас, анцәа имҭаны, 

еиҵагылеит абиԥараҿа еиуаз аԥ-
суа ҳақьымцәа. Иахьа ҳашшыртә 
ҳаҟам, иҳамоуп ауаҩы дыԥҵәар де-
иԥызшьуа. Аринахысгьы аиҵагыла-
ра иаҿуп. 

Ҷлоутәи ақыҭа хәышәтәырҭаҿы 
ҳақьым хадас аус аниуаз атәы 
абар Константин Давид-иԥа 
ихаҭа ишиҳәауа: «Сара ҿыц иал-
газ, аԥышәа змамыз аҳақьым 
сзын смаҵура — ачымазаҩ ихьыз 
аилкаара, ихәшәтәра — даараӡа 
аҭакԥхықәра сыднаҵон, насгьы, 
ԥсыуак иаҳасабала исеигәырӷьа-
ны сахьрыдыркылаз исанаҳәоз-
гьы рацәан. Сара зегьы раԥхьаӡа 
сҿаԥхьа иқәсыргылеит схы-сыԥ-
сы самеигӡакәа снапы ианыз аус 
анагӡара. Исылшоз ала аус шызу-
аз анырба, ҳаҭыр сықәырҵон, сы-
гәра ргон. 

Константин Давид-иԥа Ануа 
хышықәса Ҷлоутәи ақыҭатәи 
ахәышәтәырҭаҿы аус аниу ашьҭахь 
даауеит Аҟәаҟа, раԥхьа аусура да-
лагоит амедицинатә цхыраара ла-
сы аҟны. Уаҟа мызқәак аус аниу 
ашьҭахь диаргоит Аҟәатәи аҩбатәи 
ахәышәтәырҭахь ҳақьым хирургс. 
Араҟа ԥыҭраамҭак аус аниу ашьҭахь 
Аԥсны агәабзиарахьчара Амини-
стррахь диаргеит, Аҟәатәи аԥсихи-
катә хәышәтәырҭахь зны ҳақьымс, 
нас ҳақьым хадас. Ари аҭакԥхықәра 
ду зцыз акы акәын. Уажәы аҳақьым 
ихаҭа ҳаизыӡырҩып: «Аиаша ами 
ауаҩы ииҳәаша, снапы ианырҵаз 
амаҵура азныказы иаасыҵаӷәӷәе-
ит мап скыртә аҟынӡа, избанзар, 
аратәи ачымазцәа абжьааԥнытәиқәа 
иреиԥшым, ҷыдала зыгәшәа-мшәа 
укыша, зыԥсихика уашәшәыроу  
роуп, нас иара саргьы уеизгьы-уе-
изгьы, макьана ҳақьымк иаҳасаба-
ла сызлалукааша ԥышәа дук сы-
ман сыҟамызт. Аха иансыдырҵа 
сақәшаҳаҭхеит, Анцәа ду сырман-
шәал ҳәа снахагылт смаҵура ҿыц. 
Уинахыс акыршықәса инеиԥынкы-
ланы абри ахәышәтәырҭаҿы аус зу-
ан ҳақьым хадас сымч, сылша, сдыр-
ра адҵаны ламысла.

Ҳәарас иаҭахузеи, зыԥси-

хика уашәшәыроу ачымаз-
цәа рыхәшәтәра аан, амедици-
на иамоу аԥҟарақәа рықәныҟәара 
рцәыхьанҭоуп, уимоу, зыӡбара ма-
риам апроблемақәа анырхылҵуагьы 
убап. Абра еснагь иаҭахуп апро-
цедурақәа рнаҩсангьы, аҳақьым 
иҿцәажәахаа, иразра, иаамысҭашәа-
ра. Арҭ аҳақьым имазарц ахәҭоуп 
ҳәа еиқәысыԥхьаӡаз аҟазшьақәа 
фактор хадақәоуп апациент игәаб-
зиара ашьақәыргылараҿы. 

Константин Ануа итрадициатәу, 
кәалеимдарала иаауа аԥсуа ҭаацәа 
дааӡеит. Уи иаб Даҭа (Давид) Ануа 
абжьуаа рҿы еицырдыруаз, зче-
иџьыка ыҟаз, унеишь-уааишь ҳәа 
зарҳәоз, заԥсуара акьан еиԥш иҳа-
ракны изкыз аԥсуа хаҵан. Уигьы 
иамоуп ахыҵхырҭа, ус ажәҩан иа-
лырҩны имааӡеит, даҽакала иуҳәо-
зар, ажәла Ануаа ижәытәӡатәиуп, 
абжьуаа рҿы еицырдыруеит, ахьӡ-
аԥша змоу, Аԥсны аҵеира иаԥсоу 
ауаа нагақәа (анхацәа, аинтеллиген-
циа) алиаауан, иахьагьы иалиаауеит. 

Константин Давид-иԥа изааигәаз 
иҩызцәа, иқәлацәа хьыӡҷыдас Му-
зыка ҳәа иарҳәоит. Ари ахатә ҭо-
урых амоуп, амала илахьеиқәҵаго-
уп, аха иара ихаҭа иҳарҳәап Музыка 
ахьынтәааз: «Схәыҷын, ашколгьы 
сҭамлацызт сан дансыԥха. Еснагь 
данысгәалашәалак дыгәхьааганы 
ауеимада ҳәа еимаҭәаны аҵәыуа-
ра салагон, сырзаҟәыхуамызт акы-
раамҭа. Аҩнгьы ргәы ԥысҵәазар 
акәхап, аҵәыуара саналагалак саб 
ԥсаҭа шкәакәа, сҵәыуара игәы ши-
нархьуазгьы, иумор хәыҷык наҵаҵа-
ны иҳәалозаарын ари арԥыс «иму-
зыка» ицәыригаз данбаҟәыҵуеи 
ҳәа. Убринахыс исыхьӡхалеит ахьӡ 
ҷыда Музыка. Саргьы ари ахьӡ сан 
иахьлыдҳәалоу, лара лҟнытә иахьа-
ауа азы, ианырҳәо, бзиа избоит, 
сышхәыҷыз исыгхаз ан лыхаара 
ханарҭәаауашәа сцәа-сжьы ианы-
руеит, исаҳалар сҭахуп сыхьӡ ҷы-
да Музыка!»

Константин Давид-иԥа ихаҭагьы 
иаԥиҵеит итрадициатәу, насыԥла 
иҩычоу аԥсуа ҭаацәара. Светлана 
Иван-иԥҳаи иареи ирыхшеит, ирааӡе-
ит иҵоураз ахшара — аԥеи (Џьан-
сыхә) аԥҳаи (Ирма). Аҩыџьагьы раб 
изанааҭ ала еиҳау аҵарақәа ирыл-
геит, иҳақьымцәахеит. Уаҩы игәы 
инархьуеит аспециалист нага, Аԥсны 
иаҭахыз аҵеи бзиахә Џьансыхә Ануа 
машәырла иԥсҭазаара ахьҿахҵәаз, 
ижәлар дахьрыԥхаз. Аха дыҟоуп уи 
иҭынхаз иԥҳа — Милена Ануа. Уи 
сынтәа Петербургтәи арратә меди-
цинатә Академиаҿы ихлыркәшоит 
лҵара, ԥшӡала лаби лабдуи реиԥш 
ларгьы дҳақьымхоит! Ирма Констан-
тин-иԥҳа Ануа аус луеит лашьа Џьан-
сыхә Ануа еиҿикааз, ҳақьым хадас 
дызмаз аноркологиатә  диспансер 
(ахәышәтәырҭа) ҳақьым хадас. Иша-
або еиԥш, итрадициатәу ари аԥсуа ҭа-
ацәара ауаатәыҩса рыԥсҭазаараҿы 
ихадароу азанааҭқәа ируаку — аме-
дицина ԥсыс иахоу аҳақьымра кәа-
леимдарала иааргоит. Ари иҵауроу 
афакт иаҳәогьы кыр ыҟоуп.

Константин Давид-иԥа Ануа, 
иқәрахь дышнеихьоугьы, иҳақьымра 
анаҩсангьы, ԥымкрада Аԥснытәи 
аҳәынҭқарратә университет аҿы 
астудентцәа азанааҭдырра иазку 
алекциақәа дырзаԥхьоит. Уи аин-
терес аҵаны, еиҿкааны дзыԥхьо 
илекциақәа зҿлымҳарыла иа-
зыӡырҩуеит истудентцәа, избанзар, 
рзанааҭ иҳәоуԥшьоуны адырраҿы 
рдунеихәаԥшышьа арҭбаара иац-
храауеит, иханарҭәаауеит.

Англыз шәҟәыҩҩы, афилософ То-
мас Карлеиль (1770–1827) «Здоро-
вый человек есть самое драгоценное 
произведение природы» ҳәа дызҿыз 
ауаҩы иахьагьы ԥымкрада имаҵ 
иуеит Константин Давид-иԥа Ануа. 
Сҩыза изку сажәа хсыркәшоит абас: 
иулааит ԥшӡала!

Медицина поистине есть самое благородное из всех 
искусств. 

Гиппократ 

dd Аҧсны Аџьынџьтәылатә еи-
башьраан, усҟан азы илыҵшәа-
дахаз, аха Аиааира зырааигәаз, 
ихҭыс еиқәаҵәаны аҭоурых иа-
зынхаз рыцхәуп 1993 шықәса 
март 15-16-тәи ажәылара.

Ашьа зҿыҵуаз арҭ амшқәа рзы, 
ҳаибашьцәа ахьҭеи аҷыхьи усс им-
кӡакәан Гәымсҭа аӡиас ирны Аҟәа 
ахақәиҭтәразы, зыдҵа анагӡаразы 
ижәылаз, ишнеиуаз ихьамҵыр ада 
ҧсыхәа рмоуит, ржәылара лыҵшәа-
дахеит. Ҩынтәны рыцҳарахеит, усҟан 
иҭахаз рыхәҭак рыҧсыбаҩқәа Гәым-
сҭа нырцә иахьынхаз. Зыҧсы ҭаны 
аҕа инапаҵаҟа иҟалазгьы ыҟан, еиб-
ганы ахынҳәра зқәашьхаз маҷҩхеит.

Иҟалап ари ажәылара  алыҵшәа-
дахара мзызс иамазар, усҟан 
иахәҭаз аибашьратә ҧышәа ахьҳа-
мамыз. Аха аибашьра еибашьро-
уп, уи иамоуп ахатә ҧҟарақәа: зны 
ҧхьаҟа ацара алшоит, даҽазных 
ухьамҵыр ада ҧсыхәа аныҟамло-
гьы ҟалалоит.

Анс акә, арс акә, аҭагылазаашьа 
даара изыруадаҩуаз, аха аҧсра 
иаҧылаз, Гәымсҭа нырцә инхаз ҳҵе-
ицәа гәымшәақәа рыҧсыбаҩқәа 
раагара ахьзалмыршахаз ауп. Уи 
рҭынхацәа агәхьаа рызнарҵысуан. 
Ажәлар рылахь даара еиқәын, азны-
казы хәыҷгьы-дугьы ируа-ирҳәо 
иақәымшәо, рхы шымҩаҧыргаша, 
иахьцара рзымдыруа, усҟан Гәдо-
уҭа, Аҧсны анапхгара ахьтәаз ахы-
бра аҧхьа еилагылан.

Уи аамҭазы, ҳҵеицәа рыҧсы-
баҩқәа рырхынҳәра мап ацәыз-
кыз ҳаҕацәа азыҧшын ҳажәлар ре-
инҟьара, реиҿагылара…

Ҳәарада,ари аамҭазы, аҭагылаза-
ашьа аҭышәныртәаларазы иаҭахын 
ииашоу ашьаҿа, ахшыҩ, аилкаара, 
уи инаҷыдангьы агәаҕьра.

Зыжәлари зыҧсадгьыли рхьаа 
зхьаау, ргәырҕьара згәырҕьароу 
аҵарауаҩ, афилологиатә ҭҵаара-
дыррақәа рдоктор, апрофессор, 
АМАН, иара убас, ААР академик Ли-
ли Риза-иҧҳа Ҳагба ари  аҭагылаза-
ашьа алҵразы, акыр ишгәаҕьуацәаз-

гьы, анаҩс, алҵшәа бзиа зауз ашьаҿа 
аҟаҵара лылшеит.

Аҵарауаҩ, хаҭала, ажурналист 
изанааҭ шлымамызгьы, зыхша-
ра ҭахаз, зыҧсыбаҩ змауз анацәа 
рыҿцәажәара шыуадаҩыз дазхәы-
цны, илыӡбеит хаҭала (ахаҵа еиҳа 
иҽиҟажоит аҟнытә) абацәа ражәа, 
рыҿцәажәара ихадоу ируакуп ҳәа. 
Урҭ ражәа ажәлар шеиднакылоз 
лдыруан. Лхықәкгьы налыгӡеит – 
раҧхьатәи репортажхеит уи. 1993 
шықәса март 22 рзы, зыхшара ҭа-
хаз хәҩык абацәа рыҿцәажәара 
анылҵеит: Ваниа Ахба (Даур Ахба 
иаб иашьа), Лери Цыхьчиҧа  (Нури 
Цыхьчиҧа иаб), Хәынта Ӡаӡба  (Зу-
рик Ӡаӡба иаб), Зураб Бестаев (Гиа 
Бестаев иаб), Анатоли Свиатокум – 
(Дмитри Свиатокум иаб).

Аҽныҵәҟьа аефир ахь ишьҭын 
Аҷандара инхоз Ваниа Ахбеи, Кал-
дахәара инхоз Лери Цыхьчиҧеи 
рыҿцәажәарақәа.

Лили Риза-иҧҳаи ҳареи ҳа-
иҿцәажәараан  ҳлазҵааит : 

«ишҧашәызцәырҵи хаҭала, ас еиҧш 
аидеа, агәаҕьреи аҭакҧхықәреи уа-
даҩӡамзи?»

«Сыгәгьы иҭамызт, сыхгьы иҭа-
мызт, аха»…– ҳәа лажәа дналагеит. 
Нас дааҭгылан ахҭысқәа аханатә 
ишыҟаҵәҟьаз лгәаларшәо лажәа  
инацылҵеит.

Аибашьра ианалага, Гәдоуҭа ҳан-
леи, сҩызцәа: Емма Кьыл-ҧҳа, Ҭе-
мураз Ачыгәба, Нелли Арш-ҧҳа, Га-
лина Ҭарџьман-ҧҳа реиҧш, саргьы 
раҧхьа «ҳахьаҭаххо» ҳазхианы, 
адкыларҭа аҟны аус зуан – Аҧсны 
Аҳәынҭқарра Раҧхьатәи Ахада Вла-
дислав Григори-иҧа Арӡынба иҟны.  
Анаҩс – Кавказ ажәларқәа Рконфе-
дерациа аштаб аҟны.

Зхатәгәаҧхарала еибашьра иа-
аз ҳашьцәа сызларымадаз ала, урҭ 
агәцаракреи ахылаҧшреи рыг-
сыжьуамызт, ирыдҳәалаз азҵа-
атәқәа рыӡбареи реиҿкаареи рзы 
исылшоз ҟасҵон. Ҳашьцәа ирыҵа-
накуаз уск азы ирхиаз қьаадқәак 
анапаҵаҩразы В.Г. Арӡынба иахь 

иназгарц саннеиуаз, иуалыуашо 
игылаз ауаа срывсны адкыларҭаҿы 
снеит. Уа итәаз аҧҳәызба исалҳәеит 
В.Г. Арӡынба даара илахь шеиқәыз, 
акаҳуаҵәҟьа ажәра мап шацәикыз… 
Саргьы саныныҩнала иҿаҧшылара 
аасамхацәгьахеит, избац иакәым-
кәан дтәан ҳҧыза ду. Аҧсеивга-
ра ицәыуадаҩны, икьаҿ хыхьтәи 
аҳәынҵәарақәа ркәадо. Ишиҟаз-
шьаз еиҧш, иаҧсшәаҳәара лахҿы-
хра аҵамызт, ажәак мҳәаӡакәан 
искыз ақьаадқәа инапы наҵаҩны 
инасиҭан, сындәылҵит. Аха ҳаиҳа-
бы иҿыҧшылареи, аҧенџьыр аҟ-
нытә избоз, сызлаҧшуаз ауаа рацәа 
реилаҭырреи али-ҧси рыбжьара 
«акы ӡбатәуп,  иҟаҵатәуп» – ҳәа сна-
зхәыцит. Убри аамҭазы схаҿы иааит, 
ажәлар реидкыларазы, урҭ рахь зхы 
нарханы, хшыҩ ҵаулала, гәыҟажары-
ла, ачҳара аарҧшны, аҭагылазаашьа 
аҭышәныртәаларазы ицәажәаша 
ҧшаатәуп, ажәа ҳәатәуп ҳәа.

Уи акәхеит, сышзахәоз апресс-
центр аҟны снеит, Владимир Занҭа-
риа иасҳәеит схықәкы. «Ибҳәаз ах-
шыҩҵак даара ииашоуп, иаҭахуп, 
аха агәаҕьра уадаҩуп, аҭагылаза-
ашьа зеиҧшроу ббоит», – иҳәеит. 
Саргьы ишҧеилысымкаахуаз уи, аха 
аҭакҧхықәра схы иадысҵеит. Хаҭа-
ла саргьы Гәдоуҭаа среиуан аҟнытә, 
издыруаз, сҩызцәа-сҭынхацәа ахьы-
рацәазгьы сақәгәыҕит. «Игәаҕьу-
ацәоуп ари еиҧш ашьаҿа, аха зых-
шара ҭахаз, рыҧсыбаҩқәагьы змауз 
аҭаацәарақәа рацәажәашьа сҽақә-
сыршәап, ирыхәҭоу ажәа сыҧшаап, 
ргәы скып», – сҳәеит. Анаҩс, аопера-
тор Анатоли Маланиа днасыциҵан, 
ауаа рыжәпарахь сҿынасхеит.

Марттәи ажәылараан зыхшара 
ҭахаз, рабацәеи лареи реиҿцәажәа-
ра аӡбахә аҳәоит Лили Ҳагба авторс 
дызмоу ашәҟәқәа руак, хаҭала,  Да-
ур Ахба изку адаҟьақәа рҿы. Абар 
уа ишаарҧшу:

– Ҩымш-хымш раахыс иуалы-
уашо иеилагылаз ҳажәлар дрылыз-
бааит, ҳ-Аҷандаратәқәами аҟнытә, 
схәыҷаахыс ибзианы издыруаз Ах-
ба Даур иаб иашьа Ваниа, иара дид-
гылан иҭахаз Нури Цыхьчиҧа иаб 
– Калдахәаратәи ҳгәыла Лерик. Сы-
лаҕырӡ сгәы икылаҵәон сахьры
хәаҧшуаз, аха, нас, саахәыцын, 
изгәаҕьит абас аҳәара: «Шәыҷкәын-

цәа рыҧсы аҵаҟа сыҧсы ыҟоуп… 
Урҭ зшьыз ҳаиҳабыреи ҳажәлари 
еинырҟьарц иаҿуп, уи азоуп ры-
баҩқәа зҳарымҭо. Ҳазҭагылоу жәбо-
ит… Абыржәоуп, абааҧсы, ахаҵа 
иажәа анаҭаху!» «Иааг, ҳбыкәых-
шоуп, акамера, иаҳҳәаша аадыруе-
ит!» – еицҿакны инасаҭыркит дара.

«Ҳаҷкәынцәа ҭахазаргьы, рыҩ-
ны иҟоуп, рыҧсадгьыл азы иҭахеит, 
мышкызны рыбаҩқәагьы шҧаҳмо-
ури… Дара ҭахагәышьеит, аха ҳа-
ра рабацәа ҳаҟоуп, ҳхы ҳаигӡом, 
иахьаҭаху ҳгылоит, аиааира ҳамгар 
ҟалаӡом!»

Амца лыҕран аҧышәа змаз 
арҵаҩы Тера Аазиз-иҧҳа Аџьбагьы, 
ҩыџьа зхы иамыхәоз ачымазцәа 
дахьрыбжьагылаз.  Лцәа ианырхьан 
заа лыҷкәын дышҭахаз, аха аҧсы-
баҩқәа ирыхҟьаны иҟалаз аҭагыла-
заашьа анлаҳа: «Уа дыҟазааит Даур, 
уи Аҟәа бзиа ибон, уахь акәын дахь-
цоз. Анацәа, иҳачҳароуп ҳзықәшәаз, 
ҳаҷкәынцәа рыҧсадгьыл аҿоуп 
иахьыҟоу, мышкымзар-мышкы рыҧ-
сыбаҩқәа ҳауеит. Иаанхаз урҭ рус 
нарыгӡароуп, хьаҵра ҟамлароуп!» 
– лҳәеит.

Ажәлар еигәныҩит, ираҳаз 
ргәы шьҭнахит, амч рыланаҵеит. 
Адырҩаҽны анацәа еизеит Гәдо-
уҭа Акультура ҩнаҿы. Убра ажәа 
хамшҭыхә лҳәеит зҧа иҭахашьа 
ззымдыруаз Мыркәылатәи аҧҳәыс 
Шьушьана Хьециа-ҧҳа.

 Уи акәхеит, ҳажәлари ҳаиҳа-
быреи рҽеибыҭаны имҩаҧыргоз 
аҿагылара иацырҵеит…

Аиашазы, ахааназгьы ҳажәлар 
аҟәышра, аилкаара, ачҳара, 
ахымҩаҧгашьа бзиа рыгмызт.

Уи ус шакәыз аадырҧшит 
даҽазныкгьы, еиҳа ианыуадаҩыз, 
аҭагылазаашьа аныцәгьаз аамҭазы. 
Имҳәакәан высшьа амам, зыҧсад-
гьыл зхы ақәызҵаз ҳҵеицәа рымала 
шракәым ифырхацәоу, урҭ зааӡаз ра-
нацәеи рабацәеи, рҭаацәарақәагьы 
фырхацәоуп.

Ахаҵа иажәа ианаамҭаз ираҳартә, 
еиднакылартә аҟаҵара зылшаз Лили 
Риза-иҧҳа Ҳагба лакәзар, зыжәла-
ри зыҧсадгьыли рзы зыҧсы ҭоу, 
рлахьынҵа, рҧеиҧш гәыҵхас из-
моу, абызшәеи Аҧсуареи реиқәыр-
хара зыҧсҭазаароу, аханатә еиԥш, 
згәы былуа уаҩуп, ҵарауаҩуп.

Афырхацәа зааӡазгьы 
фырхацәоуп

Агәкажьра рнымԥшит

Алиса Гәажә-ҧҳа

dd Фазиль Искандер ихьӡ зху 
аурыс драматә театр анапх-
гаҩы Иракли Хынҭәба имҩаԥи-
геит апресс-конференциа. Уи  иа-
лахәын амассатә информациа 
ахархәагақәа рмаҵзуҩц́әа, адра-
матә театр актиорцәа.

Апресс-конференциаҿ Ирак-
ли Хынҭәба дырзааҭгылеит 2023 
шықәсазы ртеатр  аусура, ашықәс 
иалагӡаны иқәдыргылаз акым-
кәа-ҩбамкәа аспектакльқәа, урҭ  
ахәаԥшцәа ишрыдыркылаз, иара 
убас Аԥсны анҭыҵ атеатр имҩаԥ-
нагаз агастрольқәа рылҵшәа. Абри 
ашықәс иалагӡаны Фазиль Искан-
дер ихьӡ зху адраматә театр ихәма-
рит 270 спектакль.  Ари даара ихҭыс 
бзиоуп. 

«Уаанӡа аԥсшьацәа аныҟаз  
акәын ахәаԥшцәа рацәаны ианҳа-

маз, аха  иџьоушьаша, сынтәа 
февраль, март рзынгьты ҳзал ҭәуп 
ахәаԥшцәа рыла. Сара иџьасшьоит 
ҳашколхәыҷқәа шаҟа гәахәарыла 
ирыхәаԥшуа ҳаспектакльқәа «Стек-
лянный  зверинец», «Евгени Оне-
гин»,  рықәгылараан иубарҭан  ҳак-
тиорцәа реихьӡарақәа, рыҳаракыра. 

Ҳара ҳактиорцәа ҿарацәа 
хәышықәса роуп иҵуа асценаҿ 
ихәмаруеижьҭеи, иҳәеит анапхгаҩы. 
Атеатр ашықәс иалагӡаны 12 га-
строль мҩаԥыргеит. Москва иқәгы-
леит, иҟан Санкт-Петербург, Воронеж, 
Архангельск, Алтаи, Шәача – (Крас-
ная поляна), Новокузнецк. Ахәыҷтәы 
студиа «Чик» акәзар, Санкт-Петер-
бург иҟан (анапхгаҩы Џьамбул Жор-
даниа).

Арахь Аԥсныҟа иаауеит 
хыԥхьаӡара рацәала Урыстәылан-
тәи ауаа. Урҭ рахьтә ҳтеатр аҩнала-
ра иазгәышьуа рацәаҩуп.

Сынтәа атеатр  атруппахь иры-
дыркылеит еиҭа ҩыџьа актиорцәа 
ҿарацәа – Леон Ӷәынџьиа, Лана Гер-
гиа. «Ҳара иазгәаҳҭеит актриса    На-
талиа Папасқьыр  лиубилеи, еиӷьу 

иарбан иҟоу актриса лхаҭа асценаҿ 
дцәырҵны лҟазара ҳаракы  аныд-
лырбо.

Уажәы ҳрепертуар аҿы иҳамоуп 
30 раҟара аспектакльқәа, урҭ зегь 
рафишақәа ҳашьҭаҵарҭа  иакӡом, 
иашала иаҳҳәозар, уи ҳамаӡам, уб-
ри азын акыр ацхыраара ду ҳнаҭоит 
аԥсуа драматә театр, Алхас Ҷолокәуа 

напхгара зиҭо. Ҳара аԥсуа театри 
аурыс театри аиҿцаара ҳамоуп».

Иажәа иацҵо иҳәеит: «ГИТИС 
иҭалеит  ҳҿар, аректор Григори За-
славски еснагь азҿлымҳара ҳзыҟа-
иҵоит, убриазы иҭабуп ҳәа иасҳәо-
ит». Владимир Путин идҵала аурыс 
театрқәа, Урыстәыла акультура ами-
нистр Ольга Лиубимова илыбзоура-

ны ҳтеатр  финансла ацхыраара 
аиуит,  лашаралеи бжьылеи  ре-
иқәыршәаразы ҽаԥарак  ҟаҳҵеит. 
Сынтәа аурыс театр иқәнаргылара-
ны  иҟоуп аурыс  классика иалху ас-
пектакльқәа.

Апрель мзазы Москва иқәдыр-
гыларан иҟоуп аспектакльқәа фба.

«Ацынҵәарах» – ари аспектакль 
аурыс хәаԥшҩы даара бзиа  ибахье-
ит. «Метод» – апрель 7 рзы, «Краса-
вец мужчина», аспектакль «Софич-
ка» – Фазиль Искандер ииубилеи 
аҳаҭыраз. 

Иазгәаҭатәуп, Москва инхо аԥ-
суа диаспора реиҿкаарала апрель 
10 рзы  ишымҩаԥысуа аиубилеитә 
хәылԥазы, уаҟа хымԥада иалахәхо-
ит Иракли Хынҭәба напхгара  зиҭо 
аурыс драматә театр, Фазиль Ис-
кандер ихьӡ зху. Уи ашьҭахь атеатр  
цараны иҟоуп  Новосибирск, Омск, 
нас Сахалин, инеиԥынкыланы хымз 
– апрель, маи, ииун агастрольқәа ры-
мазаауеит.

Абасала, рырҿиаратә планқәа 
амассатә информациа ахархәагақәа 
русзуҩцәа ирыцеиҩишеит Иракли 
Хынҭәба. Ҳара  ҳахәҭаахьала ир-
зеиӷьаҳшьоит ақәҿиара дуқәа Аԥс-
ны ахьӡ ҭызго ҳактиорцәа ҿарацәа.

Атеатр аԥхьаҟатәи агәҭакқәа

Арҿиарала иҭәыз ашықәс

Наира Сабекиа


